
MINUTI

Il‑Minuti ta’ Laqgħa Nru 18 li saret nhar l‑Erbgħa, 13 ta’ Marzu 2019 ġew ikkonfermati.

DISKUSSJONI DWAR IS‑SUĠĠETT “ABBUŻ FUQ L‑ANZJANI” – KONTINWAZZJONI

IĊ‑CHAIRPERSON (Onor. Etienne Grech): Insellimkom. Illum se nkomplu niddiskutu s‑suġġett li bdejna l‑ġimgħa l‑oħra u ċjoè l‑abbuż fuq l‑anzjani. Il‑ġimgħa li għaddiet kellna diversi mistiedna li tkellmu fuq is‑suġġett u llum għandna numru ieħor ta’ esperti, li m’għandix dubju se jilluminawna aktar fuq din ir‑realtà. L‑ewwel mistieden tal‑lum huwa l‑Professur Saviour Formosa, Head of Department, Department of Criminology, Faculty for Social Wellbeing fl‑Università ta’ Malta, li se jressqilna powerpoint presentation.

Il‑PROF. SAVIOUR FORMOSA (Head of Department, Department of Criminology, Faculty for Social Wellbeing, University of Malta): Sur President, bażikament il‑preżentazzjoni li ppreparajt hija abbażi tal‑Annual Frame Report li noħroġ u juri ċerti tendenzi minn sena għal oħra fuq ċerti reati. Qed nitkellmu ovvjament fuq ir‑reati kollha li jiġu rrappurtati lill‑pulizija. Hawnhekk għandna ċerta tendenzi partikolari fejn il‑vittmi għandhom aktar minn 60 sena. B’mod ġenerali Malta hija post sigur, però ovvjament irridu nistudjaw liema partijiet u faxex mis‑soċjetà qed jiġu milquta l‑aktar. Bħala medja r‑rata ta’ kriminalità mill‑2018 niżlet għal 43 reat għal kull elf persuna mentri fl‑Unjoni Ewropea l‑medja hija ta’ kważi 60. Ovvjament din tvarja skont kemm għandek popolazzjoni u naturalment il‑popolazzjoni f’Malta sparat. 

Aħna dejjem inkunu inqas mill‑kumplament tal‑Ewropa, però imbagħad trid taraha like with like. Bħalissa, bin‑numru ta’ persuni li hawn f’pajjiżna, suppost kellu jkollna ammont ħafna ikbar ta’ reati u ovvjament iktar vittmi. Iċ‑ċifri li qed taraw hawnhekk huma tal‑vittmi proprja. Meta tikkompara r‑rapporti li jsiru u l‑vittmi dejjem se ssib aktar vittmi u dan għaliex għandek każijiet fejn ikollok multiple victims. Xtaqt ngħid ukoll li fejn jidħlu ċerti tip ta’ vittmi partikolari, speċjalment anzjani, ikollok repeat victimisation. Huwa interessanti li malli dħalt fix‑xena kriminoġenika jiġi indikat li min hu vulnerabbli, bħalma huma l‑anzjani, il‑kriminali, ħafna drabi jitkellmu bejniethom fuq liema żoni jew fuq liema persuni huma vulnerabbli. Dan jagħmluh aktar bħala ftaħir, però fir‑realtà lilna tfissrilna aktar problemi għax vittma li tkun diġà saret vittma, ġeneralment terġa’ issir għat‑tieni u għat‑tielet darba, speċjalment fejn l‑aggressur ikun xi ħadd minn tal‑familja. 

Serq mid‑djar mod imma fejn għandek vjolenza mod ieħor, speċjalment vjolenza fuq l‑anzjani u se naraw xi ħaġa li nbidlet ħafna. Overall, għalkemm ir‑rata f’Malta tar‑reati nieżla, il‑perċezzjoni tar‑reati hija inversa għax jidhru li telgħin imma fir‑realtà n‑numri u r‑rati qed juruna li hemm tnaqqis. Is‑sena l‑oħra kellna kważi 16,000 reat irrappurtat. Suppost li kieku kellna nieħdu x’hemm bħala resident population, kien se jkollna madwar 1,500 reat iktar imma dawn ma seħħewx. Jiġifieri xi ħaġa on the ground qed issir u jien dan natribbwixxih għal żewġ parametri; waħda għax għandek aktar effectivness on the ground. Hawnhekk qed nirriferi għall‑pulizija li jkunu qed iduru fit‑toroq u mhux fl‑uffiċċju. Jidher li kien hemm effett, speċjalment fejn jidħol il‑pick pocketing. Hemmhekk irridu iktar għarfien. 

It‑tieni hi li fl‑2017 ġiet varata l‑Crime Prevention Strategy u l‑impatt tagħha on the ground beda jinħass xi ftit, speċjalment minħabba li din ma tinkludix biss il‑pulizija imma tinkudi entitajiet oħra, bħall‑edukazzjoni, eċċ. Hemmhekk fadlilna x’naqgħtu qatigħ. Għalija, la hemm vittma, dak huwa żejjed! Xi kultant jien stess nibda ngħid kemm telgħin jew kemm neżlin. Però kellna tnaqqis ta’ 7%. Fir‑rigward tal‑bodily harm huwa fejn jibda l‑inkwiet tiegħi. F’Malta l‑iktar li kellna kien dejjem theft, li jibqa’ massiv fl‑ammont tiegħu. Kellna rata ta’ 60% li mbagħad niżlet għal 50% u issa qiegħda 41%. Ħafna minn dan is‑serq huwa pick pocketing, però hemm theft mugging, fejn persuna tweġġa’ u serq mid‑djar. L‑aktar li jsir mugging huwa f’postijiet ta’ divertiment, fejn hemmhekk in‑numru ta’ anzjani huwa żgħir. 

Rigward damages nafu li aħna taqbżilna xi ftit malajr u jekk xi ħadd baraxli l‑karozza mhux se mmur nagħmel rapport imma se mmur bil‑lejl u nifqagħlu l‑bieba tal‑karozza tiegħu! Fit‑tielet post dejjem kellek il‑bodily harm, li f’Malta niżel u ilu nieżel għal dawn l‑aħħar sentejn. Ironikament fl‑2017 u fl‑2018 qabeż il‑vjolenza domestika. Waħda miċ‑ċifri li nkwetatni hija l‑vjolenza domestika fl‑anzjani. Is‑soċjetà Maltija nbidlet minn reati li jsiru fil‑pubbliku għal ‑ qisu daqs ħames snin ilu ‑ reati li saru aktar personali, bħalma hu ġlied u bodily harm, theddid u l‑invażjoni tal‑ispazju privat. Il‑pick pocketing kien dejjem tiela’. Fir‑raba’ post kien hemm il‑vjolenza domestika u mbagħad insibu l‑frodi. Fl‑2018 il‑vjolenza domestika qabżet il‑bodily harm, li hija inkwetantissima għall‑aħħar! Il‑vjolenza domestika baqgħet tiela’ sena wara sena u stabbilixxiet ruħha biss fl‑2016 u fl‑2017. Din is‑sena l‑frodi reġa’ tela’ fir‑r‑raba’ post u niżżel l‑isfel il‑bodily harm. 

Fis‑soċjetà tagħna qed insiru inqas vjolenti imma l‑vjolenza qiegħda toħroġ ħafna aktar fl‑ispazju privat. Hemm żewġ tipi ta’ vjolenza domestika; hemm il‑bodily harm, l‑istalking, l‑islight bodily harm u l‑grevious bodily harm u mbagħad għandek is‑ psychological harm. Slight bodily harm huwa fejn persuna għandha xi ħaġa tanġibbli bħal tbenġil, daqqiet u ksur. Li qed idejjaqna ħafna huwa s‑psychological harm li qed jiġi rappurtat iktar u iktar. Lili ma jdejjaqnix il‑fatt li qed jiġi rrapportat għax b’hekk ikollna iktar għarfien imma li jinkwetani hu l‑abbuż tan‑non victims u x’qed iħalli bħala impatt fuq il‑vittma reali. Kellna żewġ spikes, fl‑2013 u fl‑2017, wieħed kien f’Ħal Safi u l‑ieħor fl‑Għasri fl‑2017. Issa kemm hemm nies jgħixu l‑Għasri? Id‑densità tal‑popolazzjoni ta’ Malta hija ta’ 1,400 filwaqt li fl‑Għasri hija ta’ 72. Ħafna mid‑djar hemmhekk huma tal‑Maltin li għandhom it‑tieni dar. U għaliex kien hemm spike? Għax ikollok tnejn jew erba’ koppji fejn fil‑proċess tas‑separazzjoni jirrapportaw lil xulxin kważi kuljum għal tliet ġimgħat jew erbgħa! U dak il‑pulizija jarah bħala każ individwali u lilna jagħtuna d‑data kollha. Anke jekk inneħħu l‑outliers, xorta id‑data tibqa’ għolja għax min hu vera vittma ta’ psychological harm qed jintilef f’dawn il‑mijiet kbar ta’ percieved virtual victims. Hemmhekk fejn jinkwetani għax min vera għandu bżonn attenzjoni minħabba vjolenza psikoloġika, qed jispiċċa jaħrabilna. Dik hi r‑realtà tas‑sitwazzjoni u hemmhekk irridu aktar għarfien, mhux fuq il‑vittmi potenzjali imma anke għall‑forzi. U hemmhekk fejn tidħol il‑Crime Prevention Strategy.

Interessanti kif il‑computer related crimes sparaw ‘il fuq. Dik ukoll tirrelata mal‑anzjani li qed isiru aktar vittmi ta’ dan ir‑reat. Bħala numru dawk li għandhom minn 60 sena ‘l fuq l‑aktar li kien hemm tiela’ sena wara sena. U l‑akbar ammont kien fl‑2017 fejn kellek 3,157. Fis‑sena 2018 kien hemm tnaqqis żgħir. Sena wara sena, in‑numru ta’ vittmi li għandhom iktar minn 60 sena dejjem żdied. Jekk nieħdu mill‑2008 sal‑2018 naraw li kien hemm 26,000 vittma li għandhom ‘il fuq minn 60 sena. Dan jeskludi l‑party goers u ħafna mit‑turisti. Imma jinkludi wkoll barranin li ġew jgħixu hawn Malta. Għadu kif kellna l‑każ ta’ Buġibba li każ partikolari u xokkanti ta’  vjolenza. 

Jekk ikollna naqbdu r‑reati marbuta ma’ vittmi anzjani naraw li bħala serq għandek 62% tar‑reati. Dan jinkludi l‑pick pocketing, is‑serq mill‑basktijiet u s‑serq mid‑djar. Imbagħad għandek id‑damages li huwa għoli wkoll u mbagħad għandek 4% tar‑reati li huma vjolenza domestika. Hawnhekk irridu noqogħdu attenti għax il‑vjolenza domestika mhijiex biss bejn il‑miżżewġin imma tista’ tkun mit‑tfal fuq l‑anzjani. Ħafna drabi naħsbu li din tkun mill‑ġenituri fuq it‑tfal imma qed insibu ħafna każijiet ta’ tfal fuq l‑anzjani. Irridu nkunu realistiċi għax fl‑aħħar żewġ ġenerazzjonijiet, minħabba x‑shift tal‑proċess edukattiv, mara qed ikollha l‑ewwel wild tagħha wara t‑tieni degree u allura meta jkollha 30 jew 40 sena. Mela meta t‑tfal ikollhom 16‑il sena, inti se jkollok kważi 60 sena! Allura jekk għandek tifel ta’ 16, il‑probabilità ta’ vjolenza se tikber u qed insibu dawn il‑ħafna każijiet fejn għandna bżonn li nagħmlu targeting partikolari. 

L‑iktar waħda li għalija hija kbira hija dik tal‑frodi għax għalkemm għandek 3% biss, l‑ammont ta’ anzjani li qed jispiċċaw vittmi ta’ frodi huwa kbir. Issa meta qed nitkellmu fuq frodi, mhux qed ngħidu fuq xi ċekk biss imma fuq modi elettroniċi wkoll. Ħafna mir‑reati tagħna issa saru digitally based. Fis‑soċjetà Maltija r‑reati l‑ewwel kienu public based u mbagħad ġejna private based. Illum sirna technological based. Over the next five to ten years l‑ammont ta’ anzjani li se jsiru vittmi ta’ reati se jkompli jikber. Hemmhekk allura fejn tidħol il‑crime prevention strategy jew it‑targeted approach għal dan il‑proċess. Biex inkun parallel ma’ dak li ġara nazzjonalment, tistgħu taraw li kien hemm tnaqqis fis‑serq u hemmhekk ħadna ħafna gost. Hemmhekk ir‑reati fuq l‑anzjani niżlu b’25% u dak juri li dik il‑klikka barranija li kienet qiegħda tikkommetti ħafna mir‑reati, meta twaqqfet, l‑ammont ta’ anzjani li kienu qed jiġu misruqa minnhom kien jidher li huwa kbir. 25% huwa ammont massiv. 

Kien hekk ukoll tnaqqis fl‑attempted offenses. Dawn ma jkunux seħħew għal xi raġuni jew oħra, minħabba li kien hemm għarfien tar‑reat jew minħabba xi intervent ta’ xi ħadd ieħor. Imma mbagħad rajna żieda ta’ 2% fi ħsarat. Sena b’sena l‑vjolenza domestika sparat bi 15%. Bodily harm li mhux relatat ma’ a known adult tela’ mhux ħażin. Fil‑fatt tela’ b’56%. Frodi tela’ wkoll u dan tela’ bi kważi 60%. Interessanti li din is‑sena s‑serq minn occupied residences naqas. Ġeneralment l‑anzjani jkunu one of the main victims ta’ dan is‑serq. Però għandna shift kbir fil‑popolazzjoni, fejn għandek ħafna żgħażagħ li qed jaħdmu u jħallu d‑dar jew l‑appartament vojt. U allura x‑shift issa mar lejn il‑vulnerabilità ta’ dik il‑faxxa. Tal‑anzjani jidher li stabilixxiet. 1% tnaqqis huwa żgħir. Jien nixtieq li dan jinżel b’90% jew 50%. Hawnhekk irridu noqogħdu attenti mir‑rutina. 

L‑anzjani għandhom problema ta’ rutina. Sa ċertu punt kulħadd ibati minnha din! Araw ir‑rutina tagħkom minn x’ħin toħorġu filgħodu mid‑dar u ġimgħa wara ġimgħa ssib li l‑pattern tiegħek huwa l‑istess. Malta kellna omiċidji ‑ bil‑ħatjin għadhom il‑ħabs ‑ fejn il‑qattiela kulma għamlu hu li segwew ir‑rutina ta’ erba’ anzjani u spiċċaw qatluhom f’darhom! Dawn kienu jafu eżatt x’inhi r‑rutina tagħhom. Dak huwa aspett ieħor. Huwa interessanti li fir‑rigward tal‑vjolenza domestika, għalkemm fil‑grievousely bodily harm u l‑islight bodily harm kien hemm tnaqqis, il‑massa li żdiedu kienu fuq is‑psychological harm. Ħafna drabi l‑ħsara psikoloġika tiġi wkoll mit‑tfal. Il‑bodily harm teħtieġ iktar investigazzjoni dwar għalfejn żdiedu daqshekk. Jekk ikollna nieħdu l‑gender tal‑vittmi naraw li 64% huma rġiel filwaqt li bħala nazzjonalità insibu li 78% huma Maltin u 22% huma barranin anzjani. Jista’ jkun li hemm bżonn li niffukaw fuq dawk li issa ġew jgħixu hawn Malta wara li jkunu rtiraw mix‑xogħol. Qabel dawn kienu jiġu biss għax‑xitwa bħalma t‑turisti jiġu biss għas‑sajf. Illum din spiċċat u għandek fuzzyness kbira. Peress li joqogħdu hawnhekk long term, ħlief li forsi jisparixxu għal Awwissu minħabba s‑sħana, jista’ jkun li għandu bżonn li jkollna aktar għarfien matul is‑sena kollha dwar x’għandu jsir. 

Il‑ħinijiet tar‑reati jvarjaw u għalhekk qsamthom f’erba’ kategoriji. Għall‑anzjani l‑agħar ħin huwa dak ta’ bejn it‑8.00 a.m u l‑12.00 p.m. L‑oħrajn, jekk teħodhom siegħa b’siegħa huma kważi minimi. Issa x’għandu jsir? Huwa l‑irwol tas‑soċjetà li ma tħallix kollox f’idejn il‑pulizija. Ma nistgħux nippretendu li jekk ġara inċident, il‑pulizija se nsibuh dejjem hemm. Dan mhuwiex batman! Fl‑opinjoni tiegħi għandu jkun hemm aktar għarfien u rridu mmorru għal responsabilità soċjali bejn il‑kunsilli lokali u l‑aspetti reġjonali, kif ukoll irid ikollna iktar għarfien – li naħseb diġà qed isir ħafna mill‑kunsilli – dwar ir‑riskji teknoloġiċi li se nibdew niffaċċjaw. Ir‑reati li se jkollna sa ħames snin oħra għadna lanqas biss bdejna naħsbu x’se jkunu! Jien inħobb nagħmel l‑ispatial analysis tar‑reati u nipprova nara x’tip ta’ soċjetà se jkollna minn hawn u ħames snin oħra. X’tip ta’ reati se jkun hawn li għadhom lanqas biss ħasbuhom il‑kriminali? Din mhijiex faċli, però nafu li s‑soċjetà se tiġi waħda virtwali u din hija xi ħaġa aktar perikoluża. 

Issa ħarġet il‑Magic Leap, fejn għandek virtual reality, augmented reality u issa għandek il‑mixed realty, fejn permezz ta’ nuċċali jew ċippa jkollok projection fuq ta’ ħdejk li se jattakkak in real time u inti tirreaġġixxi u tattakkah lura. Intom kollha tkunu rajtu lili nattakkah imma ma tkunux qed taraw dak li rajt jien. Dawn huma kollha affarijiet li jista’ jkun li nkunu nistgħu nipperċepixxu fi ftit snin oħra. Issa jien mhux qiegħed hawn biex noħloq xi xenarju ... Imma l‑irwol tagħna hu li nuru li s‑soċjetà mhijiex se tieqaf kif inhi. It‑teknoloġija qiegħda tinbidel drastikament. Jekk qed ikollna suċċessi fuq il‑personal u s‑social spaces, irridu nibdew naħsbu drastikament fuq it‑technological spaces. 

Dik hija l‑preżentazzjoni tiegħi fuq x’ġara bħala reati kriminali. Issa importanti fejn naħsbu li jista’ isir. Jien fiduċjuż li jekk il‑Crime Prevention Strategy tintuża tajjeb jew tiġi attwata, ikollna ħafna inqas reati rrappurtati. Imma mhux biss tnaqqis fir‑reati rappurtati imma anke ta’ dawk ir‑reati li ma jiġux rapportati. Ma ninsewx li din iċ‑ċifra tista’ togħla sa 50%. Xi kultant aħna nogħxew fir‑rapport li jsir. Li jdejjaqni hu meta xi ħadd ma jagħmilx rapport. Għalfejn ma rrappurtax? Ġeneralment ma jsirux rapporti jekk ir‑reat jarawh bħala petty jew inkella għax ma’ min se jagħmlu r‑rapport ma jeħodhomx bis‑serjetà jew inkella ... 

Pereżempju jumejn qabel il‑Milied xi ħadd tajjar lit‑tifel tiegħi u baqa’ sejjer, jiġifieri kien hemm hit and run. Ridna nsibu l‑videos u l‑pulizija riedu jieħdu l‑passi kollha. Ix‑xhieda li kien hemm, li tellgħu lit‑tifel minn mal‑art ‑ dan kważi għadda minn fuqu bil‑karozza u baqa’ sejjer – lanqas biss għandna isimhom għax hemm dik il‑biża’ ta’ retribution jew whatever! Mela jekk xi ħadd tajritu karozza se jirreaġġixxi b’tali mod li se jipprova jieħu l‑liġi b’idejh. Din insibuha f’postijiet fejn għandek l‑omertà, li hija kelma kerha u nassoċċjawha ma’ Sqallija, eċċ. Pereżempju jekk taqbad lil Għawdex, il‑Mellieħa u tibqa’ nieżel mal‑western part ta’ Malta, saż‑Żurrieq, issib li r‑rati ta’ reati rrappurtati huma ħafna u ħafna inqas. Għamilna victimisation surveys li wrewna li l‑persuna hemmhekk tippreferi tieħu l‑liġi b’idejha! 

F’komunitajiet żgħar ikollok suspett fuq min għamillek il‑vendikazzjoni u allura l‑aħjar li tagħmel hu li taħseb b’moħħok u tpattiha bil‑mod tiegħek. Tmur tagħmel rapport u l‑pulizija ħafna drabi jkunu jafu min wettqu. Veru li l‑popolazzjoni kibret imma xorta għadna mikrokożmu. Pajjiżna kulma fih huwa 28 kilometru b’14! Anke jekk lill‑aggressur ma tafux, xorta jista’ jkollok ċerti suspetti fuq min jista’ jkun. Jien nixtieq li d‑dark figure of crime nnaqqsu jekk jista’ jkun anke sa 30%. U għalhekk irridu nagħmlu studju biex inħeġġu lil dak li jkun jirrapporta. Ironikament din tgħollilna n‑numru ta’ reati rrappurtati. Hemmhekk nistgħu nikkalkulaw kemm suppost kien ... Aħna naħdmu bl‑observed crime u bl‑expacted crime. Fil‑fatt noħroġ mudell jismu “relative index of suspected crime” li jgħidli kemm suppost għandi reati f’kull żona. Imbagħad naraw għalfejn niżel jew tela’. 

IĊ‑CHAIRPERSON: Grazzi. Rimarki? L‑Onor. Ivan Bartolo.

ONOR. IVAN BARTOLO: Nirringrazzjak. Ma fhimtx x’ridt tgħid meta semmejt lill‑kunsilli lokali u kif jistgħu jgħinu. Inti għamilt punt interessanti ħafna u għalkemm ma nafx jekk kenitx tiġri lil kull sindku, nista’ ngħid li meta kont sindku tal‑Mosta u kien hemm xi ħadd li ried jagħmel rapport lill‑pulizija, dan kien iċempel lili biex ir‑rapport inwassallulu jien għax kienu jibżgħu jagħmlu r‑rapport huma. U allura kont nidħol f’dawn it‑tip ta’ każijiet. U kont ninnota li l‑pulizija kienu jippruvaw iħeġġu kemm jista’ jkun biex dak li jkun idaħħal is‑CCTV. Din kienet issir ta’ spiss u naħseb li hija xi ħaġa tajba u li għandha tiġi inkoraġġita. Issa kif jistgħu jgħinuna l‑kunsilli? Niftakar li kienet bdiet in‑neighbourhood watch u fil‑Mosta għandna żona bit‑tabelli li turi li hemmhekk għandek in‑neighbourhood watch. Madankollu fl‑opinjoni tiegħi mhux qed naraha taħdem din is‑sistema għax kulħadd jibża’! Min jaf kemm‑il darba kont nirċievi telefonati fl‑10.00 p.m. biex jgħiduli li fit‑triq tagħhom qed jinnutaw xi ħaġa mhux tas‑soltu. Pereżempju jgħiduli li qed jaraw karozza mhux tas‑soltu u jgħadduli n‑numru tal‑pjanċi tagħha. 

PROF. SAVIOUR FORMOSA: Is‑CCTVs huma meravilja però joffru dilemma li fil‑bidu ma stajtx nifhimha. Jekk inti offender u rajt familja li waħħlet is‑CCTV mad‑dar tagħhom, sinjal li għandha xi assi li jridu jipproteġu. U allura kienet bil‑maqlub ta’ dak li kont naħseb jien għax jien kien mingħalija li la hemm is‑CCTV, dak li jkun se jinqabad aktar. Iddiskutejt ma’ ħafna entitajiet li għandhom l‑apparat u dawn jaraw li mhux ikollhom suċċess bl‑istallazzjoni tas‑CCTV għax dan kien qed iservi bħala attractor factor. Għalfejn ikollok ir‑reati? Ir‑reat huwa dinamiku u l‑ħati waħdu ma jagħmilx reat. Il‑vittma ħafna drabi huwa parti mid‑dinamiżmu tar‑reat. Il‑vittma ġieli joffri l‑opportunità lill‑ħati biex jagħmel dak ir‑reat. Pereżempju jekk tħalli l‑mobile fil‑but ta’ wara qiegħed toffri opportunità. 

Ħabib tiegħi kien ġo ħanut tal‑jeans fit‑Turkija. It‑Torok jipprovaw idaħħluk fuq ġewwa tal‑ħanut, joffrulek il‑kafè, eċċ. biex iħajruk tixtri mingħandhom. U dak il‑ħin daħal tifel u seraqlu jeans u ħarab. Il‑ħabib tiegħi kien se jmur jiġri warajh imma tal‑ħanut qallu biex ma jagħmel xejn. Kompla jgħidlu li kieku kellu jitlaq jiġri warajh kienu jispiċċaw jidħlu sħab dak it‑tifel u jeħdulu disa’ ġinsijiet oħra! Jiġifieri huma jikkalkulaw l‑spiża ta’ dak il‑jeans ... Għalina huwa kunċett stramb imma dan rah jaħdem. Hawn min irid is‑CCTV għax turih min ikun għaddej. Issa hawnhekk ma rridux ninsew li s‑CCTV ma tistax tippontaha lejn it‑triq imma trid tippontaha lejn id‑dar tiegħek imma dik kwestjoni oħra. Ħafna drabi min se jisraq fejn hemm is‑CCTV jew ikun mgħotti, eċċ. Kull teknoloġija fiha t‑tajjeb u l‑ħażin tagħha. Però kienet sorprendenti għalija li jekk xi ħadd jinstalla s‑CCTV, għall‑ħati dik tiġi an attractor factor. Ovvjament ma rridx inġebbidha bħal lastiku. 

Is‑CCTV huwa tajjeb u għandu wkoll an attractor value. Il‑punt tal‑kunsilli kien li għandu jkun hemm għarfien kollettiv lejn x’inhuma r‑realtajiet on the ground. L‑ewwel ir‑reat mhux se jisparixxi imma se jinbidel. Allura jkollna nies ippreparati biex jekk jiġrilek xi ħaġa tkun taf fejn għandek tagħmel rapport. Ħafna drabi n‑nies mhux dejjem jirrapportaw għand il‑pulizija imma jmorru għand it‑tabib, għand in‑nurse jew għand xi ħbieb tagħhom. 

ONOR. IVAN BARTOLO: Pereżempju fil‑Mosta għandna l‑kultura tal‑kappillan li għadha b’saħħitha sew.  

PROF. SAVIOUR FORMOSA: Waħda mill‑ftit postijiet.

ONOR. IVAN BARTOLO: Hekk hu.

PROF. SAVIOUR FORMOSA: Il‑Mosta kellkom problema b’ċertu grupp etniku li kien idur mal‑Knisja. Aħna ridna naraw x’kien qiegħed jiġri hemmhekk għax għodwa minnhom dawn sparixxew. Fejn marru dawn? Kien hemm aktar cameras on the ground? Kien hemm iktar pulizija on the ground? Forsi xi ħadd iltaqa’ magħhom? Kienu grupp minn pajjiż partikolari u ma stajniex insolvuha. Imbagħad darba kien hemm persuna li qaltilna li l‑persuna li kienet qiegħda tikrilhom l‑appartamenti mexxiet in‑negozju kollu tagħha Buġibba u dawn imxew in bulk! M’għandu x’jaqsam xejn ma’ kull tip ta’ fenomenu, apparat jew proċeduri li stajna ndaħħlu. Hawnhekk qed nistenna ħafna anomaliji. Fir‑realtà nemmen li jekk ikollna dak li qed nagħmlu fil‑Crime Prevention Strategy, li hemm diġà, u l‑kunsilli jkunu konxji ta’ x’qed isir u kif qed isir, hemmhekk se jkollok aktar ċans ta’ titjib fl‑għarfien. Jekk xi ħadd se jidħollok id‑dar, mhux se tipprova tiġġieled miegħu ... X’se tagħmel? Fight or flight? Lanqas jien ma naf x’nagħmel kieku xi ħadd jidħolli d‑dar u mhu se tgħallem lil ħadd fuq x’għandu jagħmel f’dan il‑każ. Però tista’ tkun konxju fl‑ispazju privat tiegħek. 

Issa f’Malta l‑ebda neighbourhood watch ma ħadmet! Jien nemmen li għandhom jaħdmu. Ħafna drabi kulħadd jirrapporta lill‑head tan‑neighbourhood watch tar‑raħal tiegħu u mbagħad dan irid joqgħod jirrapporta lill‑pulizija. U allura dawn jiġu fil‑mira ta’ kull inkwiet li jkun hemm. In‑neighbourhood watches ma sarux. Kien hemm attentat fil‑Mellieħa biex isir neighbourhood watch bejn il‑privat u l‑kunsill, però jekk beda ma komplewhx għax ma smajt xejn aktar fuqu. In‑neighbourhood watch tesiġi li n‑nies jikkomunikaw imma aħna għadna nbatu minn NIMBY syndrome, in‑not in my back yard syndrome! Mela jekk nara vittma se nipprova ngħinu imma mhux se nirrapporta. Ħadd ma jrid jispiċċa f’sitwazzjoni fejn ikollu joqgħod jitla’ l‑Qorti ... Mhux qed ngħid li tlifna r‑ruħ soċjali, però dawn huma r‑realtajiet ta’ x’qed jiġri on the ground. Tafu min hu l‑aggressur? Inti se tgħin lill‑vittma ... 

Pereżempju sa ftit taż‑żmien ilu meta jsir hold up il‑pulizija kienu jiġbru 40 ruħ! U dejjem l‑istess nies kienu jiġbru, anke jekk xi ħadd kien ikun imsiefer. Maż‑żmien dan in‑numru naqas u meta beda jkun hemm xi hold up kienu jiġbru erbgħa. Dan għaliex kienu jeħduh mill‑aċċent tiegħu u jgħidu li dak mit‑tali raħal, eċċ. Imma llum jekk isir hold up la nafu jekk hux Malti jew barrani! Apparti minn hekk is‑sales persons fil‑ħwienet m’għadhomx Maltin. U allura hemmhekk il‑pulizija tilfu link partikolari fuq dak ir‑reat partikolari! Aħseb u ara jekk jidħollok xi ħadd id‑dar u ma tafx jekk hux Malti jew barrani. Issa hawnhekk mhux qed ngħid li l‑barranin iwettqu r‑reati imma qed ngħid li s‑soċjetà Maltija nbidlet drastikament u allura, il‑vittma dejjem qiegħed jiġi fi żvantaġġ.  

IĊ‑CHAIRPERSON: Grazzi. Iktar rimarki? L‑Onor. Claudio Grech.

ONOR. CLAUDIO GRECH: Kif tqabbel ix‑xejriet ta’ dak li huwa rrappurtat bħala vjolenza fuq l‑anzjani meta mqabbel mas‑sitwazzjoni fl‑Ewropa?  

PROF. SAVIOUR FORMOSA: Fuq dik id‑data ma nista’ ngħid xejn għax m’għandix ċifri tagħhom. Aħna niġbru ħafna mid‑data tagħna mill‑EU u mill‑UNODC imma dawn mhux dejjem jispezzettawha d‑data. L‑aktar enfasi li jagħmlu hija fuq id‑drogi. Però, ġaladarba għidna hekk, fil‑metropoli, l‑akbar ammont ta’ vittmi – din qed narawha ħafna fl‑Ingilterra ‑ huma żgħażagħ. Jiġifieri l‑miri mhumiex l‑anzjani. F’xahar partikolari fl‑2018 kien hemm 52 omiċidju f’Londra! L‑ebda belt fl‑Istati Uniti ma kellhom dawn iċ‑ċifri. Imma nerġa’ ngħid li ladarba m’għandix ċifri f’idejja mhux se nwieġeb dik il‑mistoqsija. Naturalment dan jiddependi mill‑morfoloġija tal‑popolazzjoni. 

Malta għandha rata kbira ta’ anzjani meta kkomparata ma’ pajjiżi oħra bħall‑Italja u l‑Ġermanja li għandhom ċifri li jaqblu bejniethom. Imma issa bit‑tibdiliet kbar li kellna f’dawn l‑aħħar snin f’pajjiżna, bl‑etajiet ta’ dawk li qed jiġu hawnhekk ikun ħafna iżgħar, irrid nistenna ftit ieħor biex ikolli ċ‑ċifri kollha. Jien mhux biss inħobb nagħmel analiżi across imma anke across the years. 

ONOR. CLAUDIO GRECH: X’tieħu bħala bażi tal‑popolazzjoni?

PROF. SAVIOUR FORMOSA: Il‑bażi nieħu dik tar‑residenti, jiġifieri l‑480,000 li għandna bħalissa bħala popolazzjoni. Il‑popolazzjoni residenti f’Malta għandha 33 minn kull elf li jispiċċaw vittmi. It‑turisti, li qabel ħsibna li jkunu fil‑maġġoranza għandna biss 3 minn kull elf li jispiċċaw vittmi. Dan huwa ovvjament fejn jidħol ċertu tip ta’ vjolenza u rappurtaġġ għall‑assigurazzjoni. Nagħmluha ċara li ċerti reati jiġu rappurtati meta l‑vittma taħseb li għandha ċans ta’ rifużjoni. 

IĊ‑CHAIRPERSON: Prof. xtaqt nistaqsik xi ħaġa fuq l‑efraud marbuta mal‑anzjani, inkluż fuq affarijiet bankarji, għax qisu dan l‑aħħar rajna żieda fihom. X’inhuma l‑ħsibijiet tiegħek fuq il‑futur? Hemm xi persentaġġ fuq ir‑reati li jsiru fuq l‑anzjani fejn il‑perpetraturi jkunu l‑qraba tal‑anzjani stess? L‑anzjani għandhom ħabta jibżgħu mill‑banek. Issa huwa ħażin li żżomm il‑flus id‑dar u tista’ tkun illegali wkoll. Dawn ikollhom ukoll parti mid‑dħul tagħhom, bħall‑pensjoni, eċċ., li jeħduhomlhom it‑tfal tagħhom stess. Nimmaġina li r‑rappurtaġġ ta’ dawn il‑każijiet se jkun baxx għax jekk se jmorru jirrapportaw lit‑tfal tagħhom stess, li qed iduru bihom, l‑ewwel threat se tkun fuqhom għax minkejja li dawn qed jisirquhom, jafu li jekk se jirrapportawhom lill‑pulizija, mhux se jarawhom aktar! Xi tgħidli fuq dan it‑tip ta’ reat?

PROF. SAVIOUR FORMOSA: Hemm żewġ tipi ta’ reati partikolari li ma tantx jiġu rrapportati; il‑vjolenza ġol‑familji u l‑vjolenza sesswali. Ħafna mill‑vjolenza sesswali ssir ġol‑familja. Jekk ikun hemm rapport għandek ħafna u ħafna iktar li ma jiġux irrapportati u dan għal ħafna raġunijiet, fosthom il‑mistħija, eċċ. Dak huwa iktar fejn jidħlu persuni żgħar. Issa fejn jidħlu l‑anzjani, kif qed tgħid inti, iċ‑ċifra hija ogħla. M’għandix iċ‑ċifra per sè ... 

Ġieli nitlob aċċess għal ċerti rapporti biex nara t‑tendenza x’inhi, speċjalment meta jkun hemm serq minn djar tal‑anzjani. Inti taħseb li dak huwa serq minn residenzi u għalhekk li meta jiġu minn residence occupied, ġeneralment ikollna l‑inkwiet. X’inhu s‑serq minn occupied residence? Ikun bħal qisu daħal xi ħadd minn barra u serqek? Tista’ tkun imma mhux hekk biss għax jista’ jkun ukoll li kellek serq intern għaliex tinduna li sparixxewlek xi erba’ ġiżirajjen jew inkella kellhom ammont ta’ flus id‑dar u wara tant żmien indunaw li sparixxa kollox. Għalija li ġara dan l‑aħħar fuq il‑każ tal‑bank hija xi ftit inkwetanti għax dak li jkun ma jkunx ħerqan li juża l‑bank, speċjalment l‑anzjani u meta tiġri xi ħaġa hekk isiru aktar riluttanti biex jużawhom għax jaħsbu li jistgħu jitilfu kollox. Dik hija xi ħaġa li se jkollna ngħixu biha u hemmhekk ukoll irridu nżiedu l‑għarfien. 

Kif kont qed ngħid għandek numru sew ta’ reati li jsiru minn membri tal‑familja u r‑rapportaġġ tagħhom mhux dejjem isir. Ħareġ indikatur dwar reati minn residenzi vojta. Għalija mhux għax id‑dar vojta imma għax l‑anzjan jew l‑anzjana jkunu ġo home u meta jmorru lura d‑dar, wara ammont ta’ żmien, isibu li ġew misruqa avolja l‑bieb ikun magħluq u m’hemmx sinjali ta’ sgass. Imbagħad jibdew l‑investigazzjonijiet imma ħafna drabi ma jwasslux sal‑aħħar. Il‑pulizija obbligati li jinvestigaw però ejjew inqisu li l‑vulnerabilità ta’ persuna anzjana hija ħafna ikbar u dan għal ħafna raġunijiet. Għandhom bżonn il‑wens tat‑tfal li jiġu jarawhom. Is‑suspett dejjem jibqa’ li forsi mhux it‑tfal. Jien ma rridx nispekula imma nista’ nitkellem fuq il‑fatti li rajt. 

Rigward efraud iva, sfortunatament kulħadd iħobb juża l‑affarijiet diġitali u li forsi jixtri xi ħaġa irħas minn barra. Finalment l‑anzjani ħadmu għal dawk il‑flus li għandhom imma jekk se tixtri online trid toqgħod attent. U hawnhekk m’hemmx differenza bejn żagħżugħ u anzjan. L‑issue hi kemm huma lesti li jipproteġu lilhom infushom permezz ta’ passwords. Hawnhekk naħseb li hawn esperti ħafna iktar minni. Kif se jipproteġu lilhom infushom permezz ta’ proċess partikolari u kemm se jagħtu dettalji personali online? Dan anke aħna niġu frodati online u xi darba jew oħra din tiġri across board. U jekk se jsir xi eżerċizzju fejn l‑anzjani se jitkellmu fuq kollox, għandu jkun hemm aktar għarfien fuq dawn l‑affarijiet. Jien m’għandix soluzzjoni maġika għaliha din. 

IĊ‑CHAIRPERSON: Prof. Formosa, nirringrazzjak tal‑preżentazzjoni tiegħek. Issa ngħaddu għall‑mistieden li jmiss u għalhekk insejjaħ lil Dr Anthony Scerri, rappreżentant tad‑Dipartiment tan‑Nursing, Faculty of Health Sciences, fl‑Università ta’ Malta.
 
DR ANTHONY SCERRI (Representative for the Department of Nursing, Faculty of Health Sciences, University of Malta): Sur President, nixtieq nirringrazzjakom ta’ din l‑istedina. Jiena xtaqt nitkellem dwar l‑importanza tal‑professjonisti u l‑qasam tas‑saħħa u dak soċjali, speċjalment tobba u infermiera, li ħafna drabi jkunu huma l‑persuni li l‑aktar li jkollhom l‑informazzjoni u li jiltaqgħu ma’ ċertu tip ta’ abbużi. L‑ewwel nett jien ngħallem lill‑infermiera fl‑Università ta’ Malta u għamilt ukoll 13‑il sena naħdem ġo sptar. Sfortunatament kultant kelli esperjenzi ta’ abbużi fl‑isptarijiet u hemmhekk huwa importanti li tieħu azzjoni immedjata. 

Għalkemm m’għandniex ċifri dwar il‑prevalenza tal‑abbuż fuq l‑anzjani f’Malta, ‑ ippruvajt insib imma m’għandniex studju dwar abbużi fuq anzjani f’Malta ‑ minn estimi li saru mill‑Kummissjoni Nazzjonali għall‑Promozzjoni tal‑Ugwaljanza, fl‑2015 ġie kkalkulat li hawn bejn 4,000 u 5,000 anzjan li kienu suġġetti għal xi forma ta’ abbuż. U għalhekk ikun tajjeb li nħarsu lejha din għaliex żgur li huwa numru sostanzjali. Jien nemmen li dak li semma l‑Prof. Formosa huwa the tip of the iceberg għaliex ħafna mill‑vittmi qatt ma jagħmlu rapport. L‑abbużi hemmhekk huma ħafna iktar u allura importanti li naħdmu kemm jista’ jkun biex innaqqsu dawn ir‑reati. Minħabba li sa 2% biss jiġu rappurtati, dan in‑numru huwa ħafna ikbar minn hekk. Dan l‑istudju kwalitattiv li sar fl‑2015 wera biċ‑ċar li l‑abbuż fuq l‑anzjani huwa realtà. Nimmaġina li għandkom aċċess għal dan id‑dokument, li huwa interessanti ħafna. Dan l‑istudju juri li saru intervisti ma’ vittmi anzjani li jbatu mid‑dimensja u li ġejjin minn entitajiet differenti. 

Naħseb li l‑ħaddiema u l‑professjonisti fil‑qasam tas‑saħħa huma indispensabbli biex jiġu milħuqa numru ta’ għanijiet. L‑ewwel nett biex innaqqsu l‑abbużi, nappoġġjaw il‑vittmi, noħolqu strutturi legali u soċjali, inwaqqfu u ngħinu lil min ikun qed jabbuża. Jiena ngħid li dawn ukoll għandhom bżonn l‑għajnuna u għandhom dritt li jirċievu l‑għajnuna. Tajjeb li niftakru fil‑fatt li t‑tobba tal‑familja u l‑infermiera li jaħdmu fil‑komunità, ħafna drabi huma l‑ewwel nies li jindunaw bl‑abbuż. Fil‑fatt kont ikkorrispondejt ma’ numru ta’ infermiera mill‑Emerġenza. Il‑każ li smajna bih ftit ilu ta’ dik l‑anzjana li kienet fi stat ta’ negliġenza kbira kienet infermiera li għamlet ir‑rapport. Ħafna drabi huma dawn l‑infermiera li jaħdmu fil‑pre‑hospital care, fl‑ambulanzi u fiċ‑ċentri tas‑saħħa li jiltaqgħu b’xi mod jew ieħor ma’ dawn l‑abbużi. Madankollu jista’ jkun li numru ta’ abbużi mhux qed jiġu identifikati jew mhux qed jiġu rapportati. Barra minn Malta jeżistu numru ta’ screening tools, mezzi u protokolli, anke fid‑dipartiment tal‑Emerġenza, biex ġaladarba jkun hemm każ ta’ potential alleged abuse, isir rapport, u jkun hemm struttura ta’ kif għandu jsir dak ir‑rapport. 

Jien staqsejt ukoll infermiera fl‑Emerġenza u dawn qaluli li ma jeżistix protkoll dwar kif għandu jsir, x’se jsir, u xi jridu jagħmlu meta jiġu f’sitwazzjonijiet bħal dawn. Ħafna drabi jagħmlu incident report u jirrappurtaw lill‑pulizija tal‑Emerġenza. Biss, ovvjament ħafna infermiera, speċjalment jekk ikunu għadhom żgħar, u anke tobba, ma jkunux jafu xi jridu jagħmlu u ħafna drabi potenzjalment jista’ jkun li lanqas biss jindunaw. Għalhekk huwa importanti li l‑infermiera u t‑tobba b’mod speċjali, ikollhom appoġġ kemm jista’ jkun, mhux biss mill‑pulizija imma importanti wkoll li jkollhom struttura, qafas u protokolli, ħalli meta jkun hemm każ ta’ dan it‑tip jaqbdu u kemm jista’ ikun jirrapportaw il‑każ u jkunu jafu x’miżuri għandhom jieħdu.

Raġuni oħra għala l‑professjonisti ma jindunawx bl‑abbuż jista’ ikun ukoll għax ma jkunux mgħarrfa biżżejjed dwar il‑fatturi ta’ riskju. Kif nafu hemm numru ta’ persuni li huma iktar f’riskju ta’ abbuż u għalhekk importanti li dawn jiġu mgħarrfa iktar. Studju li sar fl‑Istati Uniti wera li huwa stmat li t‑tobba jirrapportaw biss 2% tal‑każijiet ta’ abbużi fuq l‑anzjani. Sfortunatament anke l‑GPs jistgħu jiltaqgħu magħhom u kultant mhux dejjem jiġu identifikati, u minħabba numru ta’ raġunijiet mhux dejjem jirrapportawhom. Għalhekk jeħtieġ li jiżdied l‑għarfien fuq dan is‑suġġett mal‑professjonisti kollha li jaħdmu fis‑settur tas‑saħħa u dak soċjali, filwaqt li jingħataw is‑sapport meħtieġ minn organizzazzjonijiet bħall‑Pulizija biex meta jkun hemm suspett, dan jiġi rrapportat. 

Xi ħaġa oħra importanti hi li l‑irwol tal‑professjonisti għandu jkun ukoll dak li jnaqqas ir‑riskju. Għalkemm il‑maġġoranza tal‑Maltin, inkluż il‑professjonisti fil‑qasam tas‑saħħa, għandhom attitudni pożittiva lejn l‑anzjani, imma nafu li sfortunatament jista’ ikun li bejn il‑ħajja mgħaġġla u bejn impenji oħra fix‑xogħol, jaffettwaw b’mod negattiv l‑attenzjoni u r‑rispett li nagħtuhom. Jekk il‑professjonisti jkunu mħarrġa aħjar jista’ ikun li jkunu pedina importanti mhux biss biex jagħrfu l‑abbuż imma wkoll biex jgħinu lill‑familjari dwar kif jevitaw l‑abbużi billi jgħallmuhom kif jieħdu ħsiebhom aħjar. 

Pereżempju jekk inħarrġu lill‑familjari dwar kif għandhom jikkomunikaw aħjar ma’ persuni bid‑dementia, jista’ ikun li jonqsu s‑sitwazzjonijiet diffiċli u mbarazzanti bejn il‑familjari kif ukoll bejn persuni bid‑dementia li jistgħu jeskalaw u kultant iwasslu anke għal abbużi li jistgħu jkunu ġejjin mill‑familjari stess kif ukoll mill‑anzjan stess. It can be two way. Importanti ovvjament li noqogħdu attenti u nħeġġu lill‑professjonisti tagħna u ngħallmuhom fuq kif għandhom jgħinu lill‑familjari ta’ dawn l‑anzjani, speċjalment dawk li jgħixu fil‑komunità. Sfortunatament nafu li għarfien xieraq u attitudni pożittiva mill‑ħaddiema fl‑oqsma tas‑saħħa u dawk soċjali lejn l‑anzjani tista’ tnaqqas ukoll l‑abbużi minnhom stess meta l‑anzjani jkunu rikoverati fl‑isptarijiet jew fid‑djar tal‑anzjani jew inkella jkunu qed jiġu megħjuna fid‑djar tagħhom fil‑komunità. Huwa fatt li sfortunatament l‑abbuż fuq l‑anzjani jista’ jiġi mill‑ħaddiema stess waqt il‑ħidma tagħhom.  

Minn studju maħruġ mill‑Għaqda Dinjija tas‑Saħħa li jagħmel analiżi ta’ numru ta’ studji oħra biex jipprovaw isibu l‑prevalenza ta’ kemm ikun hemm każijiet ta’ abbużi f’istituzzjonijiet li jiġu rapportati, li jistgħu jkunu fi sptarijiet jew djar residenzjali, instab li sa 62% tal‑ħaddiema li jaħdmu f’istituzzjonijiet ammettew li għamlu xi abbuż fuq anzjan f’dik is‑sena. Din hija allarmanti! Meta tħares lejn it‑tipi ta’ abbużi li jsiru fl‑istituzzjonijiet kif rapportat mill‑anzjani stess – dan l‑istudju pprova jara wkoll ir‑rapporti skont l‑anzjani – juri li l‑iktar abbużi komuni huma dawk psikoloġiċi, fejn għandek 33%, dawk fiżiċi, fejn għandek 14% u dawk finanzjarji, fejn għandek 14% ukoll. Ħafna drabi dawn l‑anzjani jkunu f’xi dar residenzjali u jinsterqulhom xi flus jew xi oġġetti personali. Bħala negliġenza għandek 12%, u sfortunatament il‑kelma “negliġenza” mhux dejjem inkunu nafu x’inhi! Bħala abbużi sesswali għandek 2%. F’Malta ma nafux il‑prevalenza tal‑abbużi f’dawn l‑istituzzjonijiet, għalkemm xi kultant jinstema’ xi każ fil‑media bħalma ġieli smajna, wara li dan l‑allegat abbuż jiġi rapportat lill‑pulizija. Meta tħares lejn iċ‑ċifri minn studji li saru bnadi oħra, huwa ovvju li dawn il‑każijiet huma ħafna iktar milli nisimgħu. 

Min huma l‑anzjani f’dawn l‑istituzzjonijiet li huma l‑iktar suġġetti għall‑abbużi? Ħafna drabi dawn huma anzjani li għandhom xi dipendenza fiżika jew konjittiva, speċjalment dawk li għandhom dik li ngħidulha mġieba mhux normali. Fost dawn ta’ min wieħed isemmi l‑anzjani bid‑dimensja jew li jbatu minn mard mentali. Matul dawn l‑aħħar snin għamilna numru ta’ riċerki fi sptarijiet f’Malta fejn ħarisna lejn id‑drittijiet u l‑bżonnijiet tal‑persuni bid‑dimensja u rriżulta li sfortunatament ċerti bżonnijiet qegħdin jiġu minsija. Eżempju ta’ attività li tista’ tiġi kkonsidrata bħala abbuż hija l‑użu eċċessiv u mingħajr raġuni medika ta’ trażżin jew restrizzjoni tal‑moviment tal‑anzjani, speċjalment persuni bid‑dimensja. Skont l‑Att Nru 31 tal‑2014 tal‑Kodiċi Kriminali dwar l‑abbuż fuq anzjani u persuni dipendenti, Kap. 12 jgħid hekk;

“Kull min bla ordni skont il‑liġi, jarresta, iżomm jew jissekwestra lil xi persuna anzjana jew adult dipendenti kontra l‑volontà ta’ dik il‑persuna jew adult, jew b’xi mod jirrestrinġi jew jostakola l‑moviment liberu u aċċess mhux ostakolat ta’ persuna anzjana jew ta’ adult dipendenti jeħel, meta jinstab ħati, il‑piena ta’ priġunerija minn 18‑il xahar sa erba’ snin.”.

IĊ‑CHAIRPERSON: Ħafna  infermiera jagħmluha din biex l‑anzjan ma jneħħix id‑drip pereżempju. 

DR ANTHONY SCERRI: Dak hu l‑punt; fejn se naqtgħu linja? Minn studji li saru s‑sena l‑oħra fi swali akuti rriżulta li xi persuni anzjani bid‑dimensja qegħdin jinżammu maqfula jew marbuta minħabba l‑biżà, kultant forsi xi ftit eċċessiva, li dawn jistgħu jaħarbu mill‑isptar. Din hi kwotazzjoni minn intervista partikolari minn numru ta’ intervisti li għamilna s‑sena l‑oħra ma’ numru ta’ persuni li jbatu bid‑dimensja. Dan l‑anzjan kien magħluq ġo kamra ta’ sala akuta, bi gwardjan għassa miegħu. Se naqralkom din l‑intervista li saret bl‑Ingliż; 

“Interviewer: Do you walk by yourself without help? 
Antonio: Yes of course. I would like to walk more but you cannot walk here.
Interviewer: Why?
Antonio: The staff tell you that you cannot walk outside. 
Interviewer: So you remain here in the room? 
Antonio: You cannot walk there in the corridor. It is simple as that.
Interviewer: Okay, and how do you feel about that?
Antonio: When I was not here, after lunch I used to go for a walk, but you cannot go outside the door.
Interviewer: How do you feel about that? 
Antonio: What? 
Interviewer: The fact that you cannot walk outside? 
Antonio: I cannot complain. 
Interviewer: You have to obey? 
Antonio: Yes, I have to. I do not want to make it difficult so.”.

Inħalli f’idejkom biex tixtarru jekk dan huwiex forma ta’ abbuż jew le. Biss nemmen li wasal iż‑żmien li nżidu l‑għarfien tal‑professjonisti u l‑ħaddiema li jaħdmu fl‑isptarijiet u djar residenzjali dwar ir‑realtà tal‑abbużi fuq l‑anzjani. Dawn il‑ħaddiema jista’ ikun mhux qegħdin jagħrfu li xi wħud mill‑interventi,  jew nuqqas ta’ interventi, huma forom ta’ abbuż, minħabba li ma jafux mod ieħor. Jekk dan hu minnu, hemm bżonn azzjoni, speċjalment mill‑amministrazzjoni, biex ittejjeb il‑kwalità tal‑kura tal‑anzjani rikoverati jew residenti. Hemm bżonn niftħu għajnejn u nissensittiivizzaw lill‑professjonisti u lill‑ħaddiema f’dan is‑settur biex jirriflettu dwar l‑imġieba tagħhom u tal‑kollegi. Dawn l‑azzjonijiet m’għandhomx jintefgħu taħt it‑tapit imma jridu jiġu diskussi biex isiru opportunità ta’ tagħlim. Hemm bżonn li jkun hemm evalwazzjoni kontinwa tal‑kura li qed tiġi provduta. Fl‑aħħar nett hemm bżonn ta’ aċċess aħjar għal kull min irid jagħmel ilment, filwaqt li kull ilment irid jittieħed bis‑serjetà. 

IĊ‑CHAIRPERSON: Grazzi. Hemm xi mistoqsijiet? L‑Onor. Claudio Grech.

ONOR. CLAUDIO GRECH: Jeżisti xi protokoll stabbilit li kull min hu professjonist jew għandu d‑duty of care f’dawn l‑istituzzjonijiet irid isegwi b’mod tassttiv fejn ikun hemm xi suspett ta’ abbuż? 
DR ANTHONY SCERRI: Jeżistu. Ovvjament amministrazzjonijiet jew sptarijiet differenti jistgħu joħolqu protokolli jew policies dwar kif għandhom jimxu. Fil‑verità barra minn Malta, speċjalmet fid‑djar tal‑anzjani, jista’ ikun li għandhom xi protokolli. Minn dak li staqsejt jien l‑isptarijiet tagħna m’għandhomx, inkluż fil‑Mater Dei, ma jidhirx li hemm protokoll fl‑Emerġenza dwar x’għandu jsir f’każ ta’ abbuż jew f’każ ta’ alleged abuse.

ONOR. CLAUDIO GRECH: Bħala persuna akkademika u ta’ esperjenza, inti taqbel mal‑kunċett tal‑mandatory reporting, fejn il‑professjonisti jkollhom l‑obbligu li jagħmlu rapport?

DR ANTHONY SCERRI: Naħseb li dak qiegħed fil‑Kodiċi tagħna bħala tobba jew bħala infermiera li għandna nirrapportaw abbuż. Dik hija parti mill‑prattika tagħna u għandha tkun ingrained fina.

ONOR. CLAUDIO GRECH: Però taqbel li għandha tkun tassattiva bil‑liġi? Jiġifieri apparti l‑Kodiċi ...

DR ANTHONY SCERRI: Jien naħseb li għandna nagħtu importanza wkoll lill‑kunċett tal‑whistleblowing, jiġifieri li tagħti l‑possibbiltà li jekk rajt kollega li qiegħed jagħmel xi abbuż, inti għandek l‑obbligu bil‑liġi li tieħu azzjoni.  

IĊ‑CHAIRPERSON: Meta nitkellmu dwar anzjani li jgħixu fil‑komunità, kemm bħala koppji u kemm jekk ikunu jgħixu waħedhom, u dak li jkun ma jkunx fi stat li jieħu ħsieb tiegħu nnifsu u jispiċċa fi stat ta’ negliġenza, min huwa responsabbli tiegħu? Il‑qraba? U meta qed ngħidu “il‑qraba” qed nirreferu għat‑tfal, li forsi ma jkunux għadhom jgħixu fl‑istess dar tal‑ġenituri? Jew inkella l‑awtoritajiet? Inti semmejt fuq kif għandna ninkoraġġixxu lill‑healthcare professionals sabiex jirrapportaw, speċjalment każijiet ta’ anzjani li jkunu neglected jew li jkunu qed jiġu abbużati. Fil‑fatt dak il‑każ li smajna bih dan l‑aħħar ma kienx xi ħaġa ġdida għaliex ġieli rajna anzjani li jkollhom piż baxx ħafna għax ma jkunux qegħdin jieklu, anzjani li jkollhom ħafna bed sores jew li jkunu maħmuġin, eċċ. 

Jekk hemm waiting list għad‑djar residenzjali privati, ovvjament jekk ikollok każ hekk għandu jingħata prijorità. Imma sakemm isib dar dan l‑anzjan, il‑qraba tiegħu għandhom responsabiltà kriminali? U min huma dawn il‑qraba? It‑tfal jew iz‑zijiet jew l‑aħwa? Min huma? Is‑soċjetà tagħtik obbligu li trid tieħu ħsieb il‑ġenituri tiegħek? 

DR ANTHONY SCERRI: Mistoqsija interessanti! Jekk pereżempju tara ċerti pajjiżi, bħall‑Ġappun, eċċ., issib li dawn għandhom obbligu bil‑liġi li l‑familjari, tfal, eċċ., għandhom jieħdu ħsieb tal‑anzjani tagħhom. Safejn naf jien fil‑liġi Maltija m’hemm xejn fil‑liġi bħala obbligu fuq il‑qraba.   

IĊ‑CHAIRPERSON: Jekk tabbanduna lil missierek jew lil ommok u tħallihom neglected, it‑tfal ma jkunu qegħdin jiksru l‑ebda liġi. 

DR ANTHONY SCERRI: Hekk hu. Ma nafx ngħidlek bl‑eżatt imma nimmaġina li jekk tipprova tħares lejha mil‑lat legali jista’ ikun hemm każijiet fejn dak li jkun jista’ jkun responsabbli legalment. Nimmaġina li dan il‑każ li smajna bih kien evidenti li hemm negliġenza u li min kien responsabbli kellu jittieħed quddiem il‑Qorti Kriminali. Biss ma nixtieqx nidħol fiha dik. Li xtaqt nitkellem huwa fuq l‑importanza tal‑irwol tagħna bħala professjonisti, speċjalment bħala tobba u infermiera, fejn żgur bħala obbligu għandna nkunu involuti aktar u forsi jkollna wkoll iċ‑ċans li jekk ikun hemm każ u nirrapportaw, ikollna s‑sapport kollu meħtieġ. 

Sfortunatament hemm sitwazzjonijiet fejn l‑affarijiet jintefgħu taħt it‑tapit għax min jara xi abbuż jibża’ jirrapporta għax imbagħad jispiċċa jkollu joqgħod jitla’ u jinżel il‑Qorti biex jixhed, eċċ., imma nemmen li din għandha tkun obbligu legali. 

ONOR. CLAUDIO GRECH: Fil‑fatt fil‑liġi li qegħdin niddibattu bħalissa dwar il‑protezzjoni tat‑tfal qed jiddaħħal fil‑liġi l‑obbligu tal‑mandatory reporting. Mela jekk professjonist jiġi wiċċ’imb wiċċ jew ikollu suspett li jista’ ikun hemm xi forma ta’ significant harm għat‑tfal hemm il‑kunċett li ... Però ovvjament inti m’intix avukat u mhux qed nistenna risposta legali min‑naħa tiegħek. Jien aktar nixtieq inkun naf il‑perspettiva tiegħek bħala akkademiku u professjonist f’dan il‑qasam. Grazzi. 

IĊ‑CHAIRPERSON: L‑Onor. Ivan Bartolo.

ONOR. IVAN BARTOLO: Dr Scerri, l‑ewwel inti għedt li l‑infermiera fil‑komunità huma l‑ewwel nies li jindunaw b’xi abbuż li jkun qed iseħħ imma mbagħad għedt li l‑abbuż mhux dejjem jiġi identifikat jew irrapportat. Ovvjament naħseb li dawn m’għandhomx dmir li jirrapportaw hux hekk?

DR ANTHONY SCERRI: Nerġa’ ngħid li jekk tħares lejha mill‑Kodiċi tal‑Etika tagħna bħala infermiera, suppost li xi ħaġa bħal din għandna l‑obbligu li nirrapportawha ...  

ONOR. IVAN BARTOLO: U jekk jien ninsab għaddej fit‑triq u nara xi ħaġa, bħala ċittadin normali għandi d‑dmir li nirrapporta? 

ONOR. CLAUDIO GRECH: F’dan il‑Kumitat kellna l‑Private Members Bill li ressaqt jien dwar is‑Samaritan it‑Tajjeb u li dan il‑Kumitat iddiskuta fit‑tul.  

DR ANTHONY SCERRI: Naħseb li hemm differenza għax is‑Samaritan it‑tajjeb huwa persuna komuni ... 

ONOR. CLAUDIO GRECH: A bystander. 

DR ANTHONY SCERRI: Eżatt, mentri hawnhekk qed nitkellmu fuq professjonisti u li allura naħseb li għandhom obbligu professjonali.

ONOR. CLAUDIO GRECH: Għandhom obbligu professjonali anke bil‑warrant tagħhom. 

DR ANTHONY SCERRI: Hekk hu.

IĊ‑CHAIRPERSON: Dr Scerri, nirringrazzjak tal‑preżentazzjoni tiegħek. Issa ngħaddu għall‑mistiedna li jmiss u nsejjaħ lil Miss Karen Muscat, Assistant Director f’St. Vincent de Paule Long Term Care Facility sabiex tgħidilna aktar dwar l‑esperjenzi tagħha u x’taħseb dwar l‑abbużi fuq l‑anzjani, b’mod speċjali f’dak li qed jiġri f’din ir‑residenza li fiha hemm ħafna anzjani.  

MISS KAREN MUSCAT (Assistant Director St Vincent de Paule Long Term Care Facility): Sur President, nirringrazzjak tal‑istedina. L‑ewwel nett nixtieq nagħmel introduzzjoni żgħira fuq l‑abbuż tal‑anzjani u mbagħad nixtieq nitkellem dwar ir‑Residenza ta’ San Vinċenz de Paule. Bażikament l‑abbuż fuq l‑anzjani huwa realtà komplessa u ta’ spiss ikun jikkonsisti minn numru ta’ fatturi, fosthom dawk fiżiċi, soċjali u psikoloġiċi li jpoġġu lill‑anzjan f’pożizzjoni vulnerabbli ħafna. Kemm bħala ċittadini, kif ukoll bħala entità pubblika, għandna obbligu morali u legali li nnaqqsu l‑abbuż li jsir fuq l‑anzjani. Kif semmew qabel hemm tipi differenti ta’ abbuż, fosthom abbuż fiżiku, abbuż psikoloġiku, abbuż sesswali, abbuż finanzjarju kif ukoll diskriminazzjoni, li wkoll hija forma oħra ta’ abbuż. 

Il‑Gvern, flimkien mal‑amministrazzjoni tar‑Residenza San Vinċenz de Paule, dejjem kien kommess li jiġġieled il‑problema tal‑abbuż fuq l‑anzjani, kemm fid‑djar tal‑anzjani kif ukoll fil‑komunità inġenerali. Kif nafu l‑abbuż qiegħed hemm u sfortunatament forsi kien moħbi wkoll minħabba ċerti affarijiet. Forsi ma kellhomx appoġġ biżżejjed biex jirrapportaw, forsi ma kinux jafu kif għandhom jirrapportaw u forsi lanqas kien hemm l‑awareness meħtieġa wkoll. Importanti wkoll li kemm l‑anzjani kif ukoll il‑professjonisti, kif semma Dr Scerri, ikunu jafu x’għandhom jagħmlu f’każ ta’ rapport fuq suspett ta’ abbuż. U huwa importanti li dejjem isibu s‑sapport meħtieġ. Jiena assistent direttur f’San Vinċenz de Paule, u jekk xi ħadd se jiġi fuqi u se jirrapporta każ ta’ abbuż u ma jsibx sapport minn għandna, darb’oħra mhux se jiġi żgur u l‑abbuż jibqa’ għaddej! 

Issa se ngħid xi ħaġa dwar ir‑Residenza San Vinċenz de Paule. Xi ħadd l‑ewwel staqsa jekk jeżistux policies fuq dawn l‑affarijiet. F’San Vinċenz de Paule għamilna standing operations procedure dwar l‑abbuż u li din turi pass pass x’għandhom jagħmlu. Mhux se noqgħod insemmi kollox imma se ngħidilkom fil‑qosor kif inhi l‑proċedura. Min ħa r‑rapport tal‑abbuż, għandu jirrapporta lil min hemm xogħol bħala senior jew nursing manager jew officer in charge on the day. Minn hemmhekk jittieħdu x‑xhieda, jekk ikun hemm, tal‑abbuż li jkun sar u ninformaw mill‑ewwel lit‑tim maniġerjali tar‑Residenza San Vinċenz de Paule, jiġifieri lis‑Super, lis‑Superintendent, liċ‑Chief Nursing Manager kif ukoll lis‑CEO. U allura kulħadd jiġi informat. 

It‑tabib jissejjaħ fis‑sala biex jagħmel vista lir‑resident u biex jagħmel ċertifikat mediku u jara kif inhu. Jekk isib li kien hemm każ ta’ abbuż, kemm jekk visual abuse jew le, isir rapport u jissejħu l‑pulizija, li jagħmlu r‑rapport tagħhom. Hemmhekk jidħol ukoll is‑social worker fuq il‑post. Min għandu xi familjari importanti li ninformawhom, anke jekk ikunu affarijiet żgħar. Pereżempju jekk pazjent jaqa’ jew iweġġa’ ninformawhom, aħseb u ara jekk ikun hemm rapport ta’ abbuż. Imbagħad skont x’ikun il‑każ issir internal board investigation. Jekk ikun każ ta’ pulizija, dik imbagħad xi ħaġa oħra.  

Jekk ikun hemm każ ta’ abbuż minn xi ħaddiem, ovvjament dan jiġi sospiż minn fuq il‑post tax‑xogħol sakemm tispiċċa l‑inkjesta. Kultant jinħareġ mis‑sala u kultant jiġi sospiż, skont il‑każ x’inhu għax l‑abbuż jista’ ivarja. Jista’ ikun xi ħadd għajjat ma’ xi ħadd, li wkoll jiġi verbal abuse, u jista’ ikun sfortunatament xi ħadd refa’ idejh fuq anzjan. 

IĊ‑CHAIRPERSON: Però ovvjament fix‑xogħol tal‑healthcare professionals ma’ persuni anzjani jista’ ikun hemm ċerti sfidi wkoll għax jista’ ikollok anzjani li minħabba l‑istat psikoloġiku tagħhom joqogħdu jirrepetu l‑istess mistoqsija b’mod kontinwu. 

MISS KAREN MUSCAT: Li kont se nsemmi wara u li semma wkoll Dr Scerri u li hija sfida kbira li tieħu ħsieb residenti ...

IĊ‑CHAIRPERSON: Imma abbuż, hu x’inhu, qatt mhu ttollerat. 

MISS KAREN MUSCAT: Le, ma tistax. Però kif qed tgħid inti, Sur President, il‑ħaddiem forsi jkun għajjien wara 12‑il siegħa xogħol, avolja xorta ma jiġix skużat. Min‑naħa tagħna pprovajna nagħmlu tip ta’ taħriġ. Il‑pazjenti residenti li għandhom id‑dimensja huma very challenging u mhux faċli li taħdem magħhom. Aħna għandna sitt specialised dementia wards. U apparti dawk għandna ħafna dementia patients li qegħdin fil‑wards l‑oħra, jiġifieri għandna numru sostanzjali ta’ pazjenti bid‑dimensja fost l‑1,100 pazjent li hemm residenti f’San Vinċenz. 

Il‑ħaddiema jingħataw taħriġ dwar kif għandhom jagħrfu abbuż kif ukoll dwar kif għandhom jieħdu ħsieb il‑pazjenti li jkollhom taħt il‑kura tagħhom. Mela jekk se jiġi pazjent u joqgħod jistaqsik l‑istess mistoqsija jew imissek biex ikellmek, you have to know how to deal with it. Kultant kull ma jkollhom bżonn l‑anzjani hu li tkellimhom jew tmissilhom idejhom jew tgħidilhom biex tmorru passiġġata, jiġifieri these simple things, li sfortunatament ma nitgħallmuhomx minn fuq il‑bankijiet tal‑iskola, huma verament importanti. Ġieli tgħin ukoll kemm tixgħelilhom ir‑radju biex jisimgħu ftit mużika. Fil‑fatt matul l‑aħħar sena fir‑Residenza San Vinċenz de Paule daħħalna l‑pet therapy u ġibna nies mit‑Teatru Manoel biex jagħmlulhom visual arts. Daħħalna affarijiet li anke bħala attitudni se tgħinhom ħafna u se tikkalmahom ukoll. 

Nagħtu wkoll taħriġ lill‑carers fir‑Residenza San Vinċenz de Paule. Għandna kors akkredidat mal‑Università u għandna carers course li f’parti minnu nenfasizzaw ħafna fuq kif għandek tagħraf l‑abbuż, mhux just a bruise għax dik stajt għamiltha għax waqajt jew għax ilqatt idejk mat‑tustiera tas‑sodda. Aħna qed ngħidu li jekk għandek pazjent li jiġi jarah ibnu regolarment u kif jara lit‑tifel dan jingħalaq fih innifsu. Hemmhekk tinduna li hemm xi ħaġa ħażina. Jew jekk ikun hemm xi staff li sfortunatament ... 

IĊ‑CHAIRPERSON: Imorru tims apposta biex jinvestigaw abbuż li jkun ġie maqbud mill‑istaff tal‑SVPR?

MISS KAREN MUSCAT: Għandna Customer Care Unit li fih għandna nurses kif ukoll customer care officials. On the day ikun hemm tnejn jew tlieta min‑nies. Hemmhekk għandna uffiċċju fejn dak li jkun jista’ iċempel jew jibgħat email jew inkella jista’ imur hu stess. Fil‑fatt f’dan il‑unit imorru kemm pazjenti residenti kif ukoll il‑qraba. U dawn imorru anke għal affarijiet żgħar, biex jirrapportaw xi dirty linen, jew għax forsi xi ħadd ikun għajjat magħhom, jew inkella għax ma jkunux kuntenti bis‑servizz. Dwar affarijiet ikbar, li qegħdin nitkellmu fuqhom illum, imorru hemmhekk ukoll. Minn hemmhekk imbagħad it triggers off skont il‑każ xi jkun. Jekk affarijiet żgħar ġieli jiġu solvuti permezz ta’ telefonata, eċċ., jekk le jsir rapport. Everything is written in a statement, jintbagħtu emails min‑naħa ta’ min ikun in charge tal‑customer care, lin‑nurse in charge, and we ask for statements, we document everything and we follow it up. Mela mhux isir ir‑rapport u daqshekk imma wara li l‑customer care official ikun irrapporta l‑każ ...

IĊ‑CHAIRPERSON: Jien qed ngħid bil‑kontra, jiġifieri mhux li r‑relatives jirrapportaw xi ħaġa li l‑istaff ma jkunux qegħdin jagħmlu imma li l‑istaff pereżempju jinnotaw li ċ‑ċekkijiet tal‑anzjan qed jittieħdu mit‑tfal. U kif għedt inti stess, meta tara lill‑anzjan jiġi b’dik iċ‑ċerta attitudni wara li jiġu t‑tfal jarawh tqanqal fik ċerti suspetti. Issa l‑customer care qiegħed għall‑konsumatur biss jew inkella jistgħu jużawh ukoll l‑istaff li jaħdmu fir‑residenza meta jinnutaw xi abbuż fuq anzjan?    

MISS KAREN MUSCAT: Jekk insiru nafu li hemm abbuż fuq anzjan minn xi qraba għandna wkoll is‑social workers on site. Kull social worker għandha allotat numru ta’ residenti. Jiġifieri tmur is‑social worker u tagħmel assessment, u tkellem kemm lir‑resident kif ukoll lir‑relative. Għandna wkoll il‑contribution office, jiġifieri jekk hemm każ ta’ serq ta’ ċekkijiet jew flus oħra, hemm dan l‑uffiċċju apposta li fih għandna network  kemm ta’ social workers kif ukoll ta’ staff ieħor li jistgħu jitkellmu magħna. Dik li pprovajna nenfasizzaw mal‑istaff  kollha, u ċjoè li r‑rapport isir mill‑ewwel. Next day any follow‑up? Anke dwar affarijiet żgħar, speċjalment fejn jidħlu każi ta’ abbużi iktar serji jittieħdu l‑passi. U sfortunatament kellna każijiet bħal dawn. Din hi l‑SOP li għamilna. 

Fir‑Residenza San Vinċenz de Paule għandna wkoll is‑Senior Nursing Manager  Team li jkun dejjem on sight. Jiġifieri ikun hemm tnejn b’mod regolari. Dawn għandhom il‑wards tagħhom u allura l‑monitoring u s‑supervision żdied ħafna. Dawn jagħmlu rapporti b’mod regolari u jmorru jaraw fil‑wards. San Vincenz kbir ħafna għaliex għandek popolazzjoni ta’ 1,100 pazjent f’35 ward. F’kull sala għandek iċ‑charge nurse  u d‑deputy charge nurse, imbagħad għandek is‑senior nursing manager u ċ‑chief nursing manager. Dawk min‑naħa tan‑nurses għax imbagħad għandek it‑tobba u l‑konsulenti. Mela monitoring isir b’mod regolari kemm fuq l‑istaff nurses kif ukoll fuq il‑carers. Jekk pereżempju naraw ċerti carers li regolarment ma jkunux qegħdin jimxu kif suppost, aħna naraw x’inhi l‑problema u nkellmuhom. U jekk ikun hemm bżonn inċaqilquhom minn dik is‑sala wkoll.  

IĊ‑CHAIRPERSON: Aktar mistoqsijiet? L‑Onor. Ivan Bartolo.

ONOR. IVAN BARTOLO: Kemm hemm social workers f’San Vinċenz? 

MISS KAREN MUSCAT: Hemm ħames social workers b’kollox. 

ONOR. IVAN BARTOLO: Ovvjament mhux ir‑residenti kollha tar‑residenza għandhom bżonn is‑servizzi tas‑social workers. Jiġifieri dawn il‑ħamsa kollha għandhom il‑case load tagħhom u kemm hi l‑load tagħhom?  
MISS KAREN MUSCAT: Ma nafx eżatt kemm hi l‑case load tagħhom imma mhux ir‑residenti kollha għandhom bżonn social worker. Most of the time ma jkollhomx bżonn għax qabel ma jidħlu fir‑residenza jsirilhom assessment. Imbagħad ladarba jkun fir‑residenza jaraw il‑każ tiegħu xi jkun u jimxu minn hemm. Imma probabilment is‑social workers kollha għandhom il‑case load tagħhom.

IĊ‑CHAIRPERSON: L‑Onor. Claudio Grech.

ONOR. CLAUDIO GRECH: Semmejt l‑SOP, statistikament, jekk tieħu l‑aħħar tliet snin, kemm‑il darba jiġi followed dan?

MISS KAREN MUSCAT: Way back in 2013 kien hemm 27 każ ta’ abbuż, li ħafna minnhom kienu financial abuse. Minn dawn kien hemm minnhom bħala serq ta’ ċekkijiet jew ta’ pensjonijiet. Sfortunatament kien  hemm ukoll abbuż fiżiku kemm mill‑istaff u kemm mill‑qraba. Madankollu dawn naqsu ħafna matul is‑snin. 

IĊ‑CHAIRPERSON: Tista’ tgħidilna kemm kienet din iċ‑ċifra? 

MISS KAREN MUSCAT: Jien semmejt bħala general number u mhux se nagħti breakdown ta’ kull każ. Pereżempju fl‑2013 ġew rapportati 12‑il każ ta’ financial abuse. Issa kif qal ukoll Dr Scerri mhux il‑każijiet kollha jiġu rapportati. Matul is‑snin dawn naqsu. L‑abbuż fiżiku naqas ukoll, jiġifieri fejn fl‑2013 ġew rapportati sitt każijiet, is‑sena l‑oħra ġew rapportati żewġ każijiet ta’ abbuż fiżiku. Ikollok ukoll neglect  u social abuse, fejn pereżempju, il‑qraba ma jiġux jaraw lill‑anzjani tagħhom. Is‑social worker dik ipoġġuha taħt is‑social abuse u r‑residenti għandhom dritt jagħmlu dan it‑tip ta’ rapport. 

IĊ‑CHAIRPERSON: Xtaqt nistaqsik ftit fuq il‑proċedura wżata ‑ għax anke bħala GP ġieli kelli rikjesti simili ‑ fir‑Residenza ta’ San Vinċenz de Paule meta anzjan residenti jkun jixtieq jagħmel tibdil fit‑testment tiegħu. Naturalment din hija xi ħaġa sensittiva ħafna. F’dawn il‑każijiet intom tużaw it‑tobba tagħkom? Waħda mill‑iktar affarijiet importanti li jitolbu n‑nutara hi li l‑anzjan ikun fi stat mentali tajjeb u li jkun jaf x’inhu jagħmel meta jiġi biex jagħmel xi kambjamenti fit‑testment tiegħu. It‑tobba tagħkom jistgħu jiċċertifikaw anzjan li huwa sound minded jew inkella bilfors irid jiġi xi ħadd mill‑privat?

MISS KAREN MUSCAT: Ikollna l‑konsulenti u l‑psikjatri tagħna. Imma ġieli jitolbuna permess biex iġibu t‑tabib tagħhom.  

IĊ‑CHAIRPERSON: U ovvjament hija għad‑diskrezzjoni tagħhom biex jaraw l‑istate of mind tal‑anzjan ... 

MISS KAREN MUSCAT: Dik jidħlu fiha t‑tobba u l‑konsulenti.  

IĊ‑CHAIRPERSON: Kif ukoll in‑nutar.

MISS KAREN MUSCAT: U n‑nutar min‑naħa tar‑resident. Imbagħad għandek is‑social workers li jidħlu fiha wkoll biex jgħinu lill‑anzjan.  

IĊ‑CHAIRPERSON: Miss Muscat, nirringrazzjak tal‑intervent tiegħek. Issa nsejjaħ lill‑President tal‑Kunsill Nazzjonali tal‑Anzjani, is‑Sur Anthony Mulè Stagno, sabiex jagħtina spjegazzjoni dwar is‑sitwazzjoni f’pajjiżna f’dak li għandu x’jaqsam mal‑abbuż fuq l‑anzjani u x’jissuġġerixxi li jista’ isir minn dan il‑Parlament biex intejbu din is‑sitwazzjoni. 

IS‑SUR ANTHONY MULÈ STAGNO (President Kunsill Nazzjonali tal‑Anzjani): L‑ewwel ħaġa li xtaqt niċċara hi li l‑irwol tal‑Kunsill Nazzjonali tal‑Anzjani huwa aktar wieħed konsultattiv milli ...

IĊ‑CHAIRPERSON: Xtaqt ngħid li aħna għamilna stedina lill‑Kummissarju għall‑Anzjani imma din kienet indisposta minħabba raġunijiet ta’ saħħa.  

IS‑SUR ANTHONY MULÈ STAGNO: Is‑Sinjura Helen D’Amato kienet magħna qabel. Jien ħadt ftit noti ta’ dak li naraw u li nħossu aħna. Naturalment l‑abbuż, kif diġà qalu l‑kelliema ta’ qabli, jista’ ikun fiżiku, finanzjarju jew psikoloġiku. Jien se niffoka fuq min jista’ jwettaq abbuż fuq l‑anzjani. Abbuż jista’ jitwettaq mill‑familjari stess. Jista’ jitwettaq mill‑konjugi stess, fejn bħalma jistgħu jkunu żgħar u r‑raġel ikun isawwat il‑mara, dawn jistgħu jikbru u l‑vjolenza tibqa’ għaddejja. U l‑abbuż jista’ jitwettaq, kif ħafna drabi jiġri, mill‑ulied fuq il‑ġenituri. Il‑biċċa l‑kbira ta’ dawn il‑każijiet ma jiġux rapportati. Smajna b’ħafna każi fejn l‑ulied jieħdu l‑flus kollha tal‑anzjani tagħhom u mbagħad wara jabbandunawhom! Pereżempju ħafna mis‑social cases li hemm l‑isptar, jekk għadhom jeżistu, huma proprju minħabba f’hekk u ċjoè għax it‑tfal jeħdulhom flushom kollha! Għalhekk forsi l‑Gvern jista’ jara jekk jistax jagħmel xi ħaġa fuqha din.

IĊ‑CHAIRPERSON: Jiġifieri minkejja li fl‑istatistika li tana l‑Prof. Saviour Formosa ma tidhirx daqshekk aċċennata, inti bħala President tal‑Kunsill Nazzjonali tal‑Anzjani qed tgħidilna li l‑abbuż finanzjarju mill‑qraba hija realtà kbira?   

IS‑SUR ANTHONY MULÈ STAGNO: Naħseb li hija realtà vasta u dan narah mhux biss bħala President tal‑Kunsill Nazzjonali tal‑Anzjani imma anke meta l‑mara tiegħi kienet taħdem mal‑anzjani fl‑Isptar Zammit Clapp, tgħidx kemm kienet tiltaqa’ ma’ każijiet simili, fejn l‑anzjani kienu jibżgħu jżommu l‑flus għax jafu li t‑tfal se jiġu u jeħduhomlhom. 

IĊ‑CHAIRPERSON: Naħseb li din hija xi ħaġa li s‑social workers għandhom jidħlu fiha għax in‑nurses u t‑tobba forsi jaraw l‑affarijiet mill‑aspett mediku mentri s‑social workers ... Kif semmiet is‑Sinjura Karen Muscat, fir‑Residenza ta’ San Vinċenz de Paule hemm uffiċċju apposta biex dak li jkun ikollu fejn jagħmel ir‑rapport tiegħu. Madankollu naħseb ħafna anzjani jibżgħu jagħmlu rapport minħabba l‑fatt li mbagħad uliedhom ma jibqgħux imorru jarawhom iktar għax jieħdu għalihom jekk jiġu akkużati li qed jisirqu lill‑ġenituri tagħhom. Xi kultant il‑qraba ma jirrealizzawx li qegħdin jagħmlu xi ħaġa ħażina meta qed jieħdu l‑flus tal‑anzjan tagħhom. Pereżempju, ikun hemm xi ħadd jgħidlek “Imma mhux jien l‑uniku wieħed li mmur naraha? Għalfejn m’għandix insarrfilha ċ‑ċekk u neħdilha ħsieb flusha?”! 

Din ġieli ltqajt magħha bħala tabib, fis‑sens li jkun hemm nies li jikkontrollaw il‑finanzi tal‑anzjani qraba tagħhom imma ma jikkontrollawhomx fl‑interess tal‑anzjani. Jekk anzjan ikun f’xi dar residenzjali se jitteħidlu persentaġġ mill‑pensjoni bħala ħlas talli qiegħed f’dik id‑dar imma għandek anzjani li għadhom fis‑soċjetà imma ma jkunux jifilħu jmorru l‑bank biex isarrfu ċ‑ċekkijietu jew biex jiġbdu xi flus mill‑bank tagħhom. U allura jmorrulhom it‑tfal tagħhom, u kif qed tgħid inti, ikun hemm dan l‑element ta’ abbuż.  

IS‑SUR ANTHONY MULÈ STAGNO: Fil‑fatt kien hemm każijiet ta’ anzjani li jagħmlu l‑prokura ġenerali lit‑tfal u dawn jeħdulhom flushom kollha! Min‑naħa tagħna darba ssuġġerejna li meta bniedem jaqbeż ċerta età, jekk irid jagħmel prokura ġenerali għandu jkun hemm preżenti żewġ nutara u mhux wieħed.

IĊ‑CHAIRPERSON: U għandu jkun hemm ukoll ċertifikat mingħand psikjatra li juri li dak l‑anzjan huwa in a good state of mind. 

IS‑SUR ANTHONY MULÈ STAGNO: Naturalment irid ikun jaf x’inhu jagħmel. Avolja jaf xorta jkun sound in mind u għax isib ruħu f’pożizzjoni li ma jistax imur il‑bank, ikollu bilfors jagħmel prokura. Hemm każijiet oħrajn fejn il‑konjugi jkollhom pensjoni, il‑biċċa l‑kbira tkun tar‑raġel u dan bl‑ebda mod ma jkun irid jaqsamha mal‑mara tiegħu. Fuq din aħna ssuġġerejna ‑ kull sena meta jasal il‑Baġit nibagħtu l‑proposti tagħna ‑ li meta jkollok koppja ta’ ċerta età u li qegħdin jgħixu waħedhom, il‑pensjoni tinqasam bejn tnejn. B’hekk żgur li l‑mara jkollha sehemha jekk ir‑raġel ikun jabbuża minnha u ma jagħtiha xejn. Ovvjament tista’ tkun ukoll bil‑kontra.  

Il‑ġimgħa l‑oħra kellkom lill‑Fondazzjoni Nanniet Malta hawnhekk u naħseb li s‑Sur Chircop diġà semmieha din tan‑neputijiet. Imma se nerġa’ nsemmiha għax hija importanti. Ħafna wlied jabbużaw billi ma jħallux lit‑tfal tagħhom jaraw lin‑nanniet jekk in‑nanniet ma jagħtuhomx il‑flus jew jekk ma jagħmlulhomx xi ħaġa li jkunu talbuhom, eċċ. 

IĊ‑CHAIRPERSON: Din donnu hija xi ħaġa li kemm inti kif ukoll is‑Sur Chircop aċċennajtu għaliha avolja ma tidhirx fuq l‑istatistika tal‑pulizija. 

IS‑SUR ANTHONY MULÈ STAGNO: Għax mhijiex reat.  

IĊ‑CHAIRPERSON: Xorta nimmaġina li hija reat għax hija azzjoni fejn qed tieħu l‑flus jew qed twettaq abbuż psikoloġiku. 

IS‑SUR ANTHONY MULÈ STAGNO: Mhuwiex reat li ċċaħħad lin‑nanniet milli jaraw lin‑neputijiet. Safejn naf jien dak mhuwiex reat. 

IĊ‑CHAIRPERSON: X’suġġerimenti għandkom biex ma jsirux dawn it‑tip abbużi? 
IS‑SUR ANTHONY MULÈ STAGNO: Li ssir liġi biex in‑nanniet ikollhom dritt bil‑liġi li jaraw lin‑neputijiet tagħhom.
  
IĊ‑CHAIRPERSON: Il‑ġimgħa li għaddiet kellna lis‑Segretarju Parlamentari Anthony Agius Decelis li qalilna li qegħdin isiru konsultazzjonijiet biex isiru aktar liġijiet ...

IS‑SUR ANTHONY MULÈ STAGNO: Aħna naraw ħafna problemi u nifhmu li ma jistax jiġi solvut kollox f’daqqa. L‑affarijiet bilfors iridu jsiru pass pass, imma hemm ċerti affarijiet ... Din konna għamilna suġġeriment fuqha wkoll. Naħseb dawk huma l‑ikbar abbużi li jsiru mill‑familjari. Imbagħad issemmiet mit‑tliet kelliema ta’ qabli l‑issue tal‑carers fid‑djar residenzjali u fid‑djar inġenerali li ġieli jabbużaw mill‑anzjani. Dawn isibuhom vulnerabbli u jabbużaw minnhom fiżikament jew finanzjarjament għax jisirquhom. Naturalment l‑anzjani jibżgħu jirrapportaw għax ma jmorrux aktar jgħinuhom. L‑istess ħaġa fl‑isptarijiet, ġieli ltqajna ma’ ċerti abbużi fuq l‑anzjani.  

IĊ‑CHAIRPERSON: Fil‑qasam tal‑kummerċ taraw li jkun hemm abbuż fuq l‑anzjani? Jiġifieri jekk anzjan mar biex jixtri washing machine jew xi oġġett ieħor, bħala konsumatur ġieli smajtu b’xi abbuż min‑naħa ta’ min qiegħed ibigħ lill‑anzjani? 

IS‑SUR ANTHONY MULÈ STAGNO: Qatt ma smajna lmenti simili. Imbagħad hemm affarijiet li diġà issemmew mill‑kelliema preċedenti, fosthom serq, li ġieli jkun aggravat, li jsir ħafna fuq l‑anzjani u l‑internet. L‑internet sar diżastruż għall‑anzjani!  Ħafna drabi dawn jidħlu fl‑internet biex jaraw Facebook, li huwa popolari ħafna mal‑anzjani, u meta jkunu fih isibu offerti qarrieqa – bħalissa għaddejja din il‑famuża offerta li tista’ issir miljunarju f’erbat ijiem ‑ u jispiċċaw jingidmu. Issa biex inkunu għedna kollox din ma tiġrix biss lill‑anzjani għax naf b’business men ukoll li spiċċaw ingidmu minn offerti simili. Il‑Professur Formosa min‑naħa tal‑Pulizija ġej? 

IĊ‑CHAIRPERSON: Le, il‑Prof. Formosa ġej mid‑Dipartiment tal‑Kriminoloġija fl‑Università ta’ Malta. 

IS‑SUR ANTHONY MULÈ STAGNO: Jien għandi esperjenza personali wkoll għax ġieli rċevejt phishing emails biex jipprovaw jisirqulek l‑informazzjoni personali tiegħek u ġieli għamilt rapporti lis‑Cyber Crime Unit. Imma kieku qatt irċevejt risposta li l‑complaint tiegħi rċevewha u li se jieħdu ħsiebha! Xejn!  
  
IĊ‑CHAIRPERSON: U bħala awareness fuq il‑media taħseb li hemm biżżejjed edukazzjoni fuq il‑media sabiex l‑anzjan jiġi avżat biex joqgħod attent dwar kif juża l‑internet?

IS‑SUR ANTHONY MULÈ STAGNO: Le. Jien naħseb li għal ħadd m’hemm edukazzjoni biżżejjed u mhux għall‑anzjani biss.

IĊ‑CHAIRPERSON: Eżatt, imma l‑anzjani forsi huma iktar vulnerabbli peress li huma inqas litterati fit‑teknoloġija. 

IS‑SUR ANTHONY MULÈ STAGNO: Għalhekk l‑anzjani forsi huma l‑aktar li għandhom bżonn din l‑edukazzjoni. Dan huwa suġġett għal qalbi ħafna għax jien dilettant tal‑computer u ngħallmu wkoll. 

IĊ‑CHAIRPERSON: Min‑naħa tiegħek nimmaġina li tavżahom lill‑anzjani fuq dawn l‑affarijiet hux hekk?

IS‑SUR ANTHONY MULÈ STAGNO: Naturalment. Xi ħaġa li forsi ma ssemmiet kważi xejn hawnhekk hija fejn jidħol il‑Gvern b’rabta mal‑pensjonijiet li jieħdu l‑anzjani. Għalija dak huwa abbuż għax qiegħda ssir diskriminazzjoni fil‑pensjonijiet! Għaliex ħaddiem għandu l‑pensjoni tiegħu capped filwaqt li ċerti kategoriji oħra mhumiex capped, anzi jiżdiedu bl‑addoċċ?! 

IĊ‑CHAIRPERSON: Intom għamiltu l‑proposti tagħkom fuq din ukoll qabel il‑Baġit?

IS‑SUR ANTHONY MULÈ STAGNO: Dażgur! Kull sena nagħmluhom. 

IĊ‑CHAIRPERSON: Jidhirli li l‑aħħar tliet snin għolew il‑pensjonijiet.

IS‑SUR ANTHONY MULÈ STAGNO: Il‑pensjonijiet għolew imma trid tara ta’ min! Tal‑minimum u tal‑medium għolew xi ftit, però tal‑maximum pension ma żdiedu qatt. U dik suppost li hi marbuta mas‑salarju tal‑President. Illum saret a paragun ...

IĊ‑CHAIRPERSON: Jidhirli li dik qiegħda madwar €13,000.
IS‑SUR ANTHONY MULÈ STAGNO: Le, ftit iktar minn €9,000 għax jien dik il‑pensjoni għandi. Meta sar l‑ewwel darba l‑capping tagħha dik kienet marbuta mas‑salarju tal‑President u llum ġiet a paragun ta’ Skala 12 mal‑Gvern!  

IĊ‑CHAIRPERSON: Anzjani li għandhom xi flus investiti, jidhirli li kien hemm xi problema li ġiet riżolta. Jekk persuna anzjana għandha xi flus investiti u tieħu d‑dividends fuqhom, din ma terġax tħallas it‑taxxa fuqhom. 

IS‑SUR ANTHONY MULÈ STAGNO: Sar ċertu tibdil. Xi ħaġa oħra hi li pereżempju jien għandi l‑pensjoni tat‑Teżor li ħallast għaliha l‑maximum u ma neħodhiex kollha imma nieħu biss parti minnha. Imbagħad ċerti kategoriji oħra, anke jekk ikollhom erba’ pensjonijiet, jeħodhom kollha ...

IĊ‑CHAIRPERSON: Sur Mulè Stagno, mhux biex nikkoreġik imma s‑sistema tal‑pensjonijiet hija suġġett vast u nistgħu neħduh għalih waħdu. U żgur mhuwiex is‑suġġett li qed niddiskutu llum.  

IS‑SUR ANTHONY MULÈ STAGNO: Hekk hu, u naħseb li se tkellmu lid‑Dipartiment li għandu x’jaqsam mal‑pensjonijiet jew forsi diġà kellimtuhom. Xi ħaġa oħra li xtaqt insemmi hija fuq il‑prekarjat. Aħna nitkellmu dwar il‑prekarjat qisu xi ħaġa marbuta mal‑immigranti imma dan jeżisti wkoll fost l‑anzjani. Xi kultant meta impjegat jiġi biex joħroġ bil‑pensjoni l‑imgħallem tiegħu jgħidlu li jekk irid jista’ jibqa’ jaħdem imma jieħu terz tas‑salarju li kellu. U ġieli ssib min jibqa’ jaħdem għax ikollu l‑pensjoni u jkollu terz tal‑paga li kellu. Din ġieli tiġri.   

IĊ‑CHAIRPERSON: Jiġifieri jieħu inqas mill‑paga minima? 

IS‑SUR ANTHONY MULÈ STAGNO: Eżatt. 

IĊ‑CHAIRPERSON: Jidhirli li din kontra l‑liġi. 

IS‑SUR ANTHONY MULÈ STAGNO: Imbagħad ibenġluha għax iġibuh li dak l‑anzjan qiegħed jaħdem magħhom fuq bażi part‑time! Xi ħaġa oħra hija l‑iscreenings li qegħdin isiru minħabba l‑prevenzjoni tal‑kanċer. Għaliex qegħdin naslu sa ċerta età? Ilbieraħ kumbinazzjoni smajtha fuq l‑aħbarijiet li għadha kif żdiedet l‑età biex isir l‑iscreening tal‑colon cancer u din telgħet għal 70 sena.  

IĊ‑CHAIRPERSON: Iva, ta’ 70 sena. L‑età għall‑iscreening tal‑breast cancer żdiedet ukoll. 

IS‑SUR ANTHONY MULÈ STANGNO: Allura jien li għandi 79 sena se nilħaq immut sakemm inkun eleġibbli għall‑iscreening! 

IĊ‑CHAIRPERSON: Sur Mulè Stagno, l‑iscreening irid ikun cost effective u medikament instab li biex ikun effettiv irid ikun iffukat fuq ċerta age group. Naqbel miegħek u jien dejjem ħadt gost meta twessgħu l‑age brackets. Fil‑fatt nilqa’ l‑proposta tiegħek li l‑age groups għandhom jitwessgħu u żgur mhux se tagħmel ħsara jekk dawn jitwessgħu. L‑aktar l‑aktar li jista’ jiġri hu li dak li jkun ma jiħux sehem fl‑iscreening process. Huwa tajjeb li smajna lill‑President tal‑Kunsill Nazzjonali tal‑Anzjani jgħid li l‑age brackets tat‑tliet tipi ta’ screening li għandna, jiġifieri tal‑colorectal cancer, tal‑breast cancer u tas‑cervical cancer għandhom jitwessgħu biex nolqtu aktar anzjani.  

IS‑SUR ANTHONY MULÈ STAGNO: Ħaġa oħra li naraw hija l‑insurances tas‑safar. Meta taqbeż ċerta età ma jagħmlulekx insurance meta ssiefer. U kif taqbeż is‑70 sena il‑premium jitla’ mas‑sema! 

IĊ‑CHAIRPERSON: Minħabba r‑riskju. 

IS‑SUR ANTHONY MULÈ STAGNO: Nifhimha li għandek a higher risk imma jagħmluha ogħla. Ovvjament mhux li tkun esaġerata bħalma qegħdin jiċċarġjawna! 

IĊ‑CHAIRPERSON: Hawn aktar mistoqsijiet? Tajjeb ngħidu li kif nispiċċaw id‑diskussjonijiet tagħna dwar dan is‑suġġett, Dr Elaine Burmingham, li hija r‑Research Analyst ta’ dan il‑Kumitat, se tħejjilna rapport li mbagħad jiġi mqiegħed fuq il‑Mejda tal‑Kamra biex ikun ta’ skrutinju min‑naħa tal‑Ministeru. L‑Onor. Claudio Grech.

ONOR. CLAUDIO GRECH: Xtaqt nagħmel osservazzjoni fuq il‑punt tal‑pensjonijiet għax jien il‑kelliem uffiċjali min‑naħa tal‑Oppożizzjoni fuq il‑pensjonijiet, u hemm korelazzjoni bejn l‑inadegwatezza tal‑pensjonijiet u ħafna drabi dak li jwassal għall‑vulnerabilità tal‑anzjani. Fil‑fatt meta anzjan ma jkollux pensjoni adegwata, b’mod awtomatiku qed tesponih għall‑vulnerabilità. Nemmen li l‑argumentazzjoni kollha trid tkun li, l‑ewwel nett għandek l‑argument ta’ ġustizzja, li wieħed jista’ jinterpretah f’argument ta’ ġustizzja soċjali għax dawn in‑nies mhux qed jieħdu xi pagament fiskali imma kienu taw kontribut li kellu jiġi investit, u dak l‑investiment huma qed jeħduh lura. Issa sfortunatament, to be fair politikament ma’ kulħadd, along the way, gvern wara ieħor sabha komda li jibdel il‑goal posts ta’ kif jinħadmu u ta’ kif jintuża l‑fond tal‑pensjonijiet u għamel użu minn dawk il‑flus għal finijiet ta’ spiża konsolidata, u ovvjament issa qegħdin fis‑sitwazzjoni li qegħdin! 

Nemmen li jekk hemm punt li joħroġ b’saħħtu ħafna minn dak li ġie ppreżentat fl‑aħħar preżentazzjoni huwa dak ta’ kemm għandna bżonn li nsaħħu aktar il‑politika marbuta mal‑anzjani b’mod reali. Meta tisma’ dawn l‑affarijiet ‑ li huma punti konċiżi u prosit tal‑mod konċiż li bih tressqet il‑preżentazzjoni tiegħek ‑ tara li fi żmien fejn ekonomikament huwa widespread rikonoxxut li l‑pajjiż qiegħed f’sitwazzjoni li jista’ jagħmel aktar, u jidher ukoll li ntefqu flejjes fuq ħafna affarijiet, nemmen li għandna bżonn li nimbottaw bħala Kumitat sabiex ‑ fl‑aħħar mill‑aħħar l‑għan tagħna huwa wieħed soċjali ‑ ikun hemm aktar prijoritizzazzjoni ta’ finanzjament għal dan is‑settur. Jekk se jkun hemm aktar kontribut lejn dan is‑settur, se tingħata aktar indipendenza lill‑anzjani u bla dubju, dik l‑indipendenza se tnaqqsilhom il‑vulnerabilità u s‑suxxettibilità sabiex jiġu esposti għall‑vjolenza, mhux tant fiżika, imma għall‑vjolenza emozzjonali u psikoloġika minn dawk ta’ madwarhom, li suppost għandhom l‑obbligu li jaġixxu mod ieħor. 

ONOR. IVAN BARTOLO: Jien naqbel miegħek fejn semmejt il‑prekarjat. Niltaqa’ ma’ ħafna anzjani ta’ 75 sena li għadhom imorru jaħslu għand in‑nies! 

IS‑SUR ANTHONY MULÈ STAGNO: Jien għandi 79 sena u għadni naħdem. 

ONOR. IVAN BARTOLO: Iva, imma dawn l‑anzjani li qed insemmi jien jibqgħu jaħdmu għax ma jistgħux jagħmlu mod ieħor minħabba l‑faqar li qegħdin fih. Xi ħaġa oħra – u din jidħol fiha l‑Onor. Claudio Grech ‑ hija fejn għandek anzjani li jkunu ddedikaw ħajjithom biex iduru bil‑ġenituri tagħhom, qatt ma jkunu ħallsu l‑bolol 
għax minn filgħodu sa filgħaxija dejjem id‑dar, u issa li kibru, il‑Gvern ma jirrikonoxxix dak li jkunu għamlu biex iduru mal‑ġenituri tagħhom. Apparti minn hekk il‑ġenituri kienu ħallewlha għalqa imma din tkun maqsuma bejn xi erbat aħwa u ma tkunx tista’ tbigħha għax ikun hemm min ma jiffirmax. Naf anzjana partikolari li tgħix bil‑vouchers mill‑food banks minħabba li ddedikat ħajjitha għall‑ġenituri tagħha u qatt ma ħallset il‑bolla. U bħalha fil‑lokalità tal‑Mosta naf b’madwar erbgħa jew ħamsa oħra! 

IĊ‑CHAIRPERSON: Dawn jieħdu l‑pensjoni non‑kontributorja. 

ONOR. IVAN BARTOLO: Meta jkun hemm l‑assi ... Fil‑każ ta’ din l‑anzjana għandha għalqa imma din qiegħda maqsuma bejn erbgħa, u tnejn jridu jbigħu u tnejn le, b’hekk din l‑anzjana spiċċat f’din is‑sitwazzjoni.  

IĊ‑CHAIRPERSON: Sur Mulè Stagno, għandek aktar kummenti? 

IS‑SUR ANTHONY MULÈ STAGNO: Xtaqt nerġa’ nikkummenta fuq il‑pensjonijiet għax imbagħad, to add insult to injury, il‑pensjoni hija ntaxxata! Jien inħallas l‑income tax. 

IĊ‑CHAIRPERSON: Jekk taqbeż ċertu ammont imma. 

IS‑SUR MULÈ STAGNO: Naturalment, imma pensjoni li jien ħdimt għalija u ħallast għaliha ... 

IĊ‑CHAIRPERSON: Minħabba l‑pensjoni jew jekk iżżid magħhom dak li taqla’ … 

IS‑SUR ANTHONY MULÈ STAGNO: Jien pensjoni biss għandi. M’għandix assi oħra.  

IĊ‑CHAIRPERSON: Plus il‑paga li għandek mix‑xogħol tiegħek. 

IS‑SUR MULÈ STAGNO: Żewġ pensjonijiet għandi jien. Ix‑xogħol tiegħi bħala part‑time u fuqu nħallas il‑15%. Jien naħdem part‑time u mat‑tifel tiegħi. 

IĊ‑CHAIRPERSON:  Sur Mulè Stagno, hija xi ħaġa sabiħa li naraw anzjan li bil‑volontà tiegħu baqa’ jaħdem. Dan juri li għandna opportunitajiet sabiex pensjonant ikun jista’ jieħu l‑pensjoni tiegħu kif ukoll li jibqa’ jaħdem. Ovvjament nafu li għal ċerti postijiet tax‑xogħol m’għandniex Maltin biżżejjed u allura qed ikollna nirrikorru għall‑barranin. Uħud minn dawn ix‑xogħlijiet jinvolvu carers jew healthcare professionals fl‑isptarijiet u f’ċentri ta’ matul il‑jum li jużaw l‑anzjani. Il‑ġimgħa li għaddiet kellna magħna s‑Segretarju Parlamentari Anthony Agius Decelis li qalilna li se jsiru standards apposta għall‑carers, u waħda mir‑rekwiżiti biex il‑carers ikollhom il‑warrant hi li jrid ikollhom il‑bażi tal‑lingwa Maltija. Li nixtieq nistaqsik hi kif intom, bħala Kunsill, tħarsu lejn il‑fatt li jkollok carers jew healthcare professionals li jkunu barranin li jitkellmu biss bl‑Ingliż u allura jkun hemm anzjani li ma jkunux jistgħu jikkomunikaw magħhom.  
IS‑SUR ANTHONY MULÈ STAGNO: Li jkunu barranin u ma tistax tifhimhom naħseb li hija problema kbira. Però naf b’każi ta’ anzjani li għandhom carer mill‑Filippini u din ma taf b’xejn bl‑Ingliż u xorta waħda jiftehemu bis‑sinjali! U tgħidx kemm huma kuntenti biha. 

IĊ‑CHAIRPERSON: Sur Anthony Mulè Stagno, nirringrazzjak tal‑kontribut tiegħek. Issa nistgħu nagħlqu din id‑diskussjoni u naġġornaw għall‑ġimgħa d‑dieħla fejn se jkollna l‑Kummissarju tal‑Għaqdiet Volontarji. Nirringrazzjakom.

